
І. С. Скарапанава
УВОДЗІНЫ

Феномен існавання працяглага ў часе памежжа такіх славянскіх культур, як польская і беларуская, адкрывае перад даследчыкамі значныя навуковыя перспектывы, дазваляе ставіць і вырашаць актуальныя задачы па выяўленні спецыфікі польска-беларускіх “прыцягненняў-адштурхоўванняў”, звязаных з нацыянальным, культурным і дзяржаўным самавызначэннем народаў-суседзяў. Гэта, у сваю чаргу, спараджае патрэбу даследаваць працэсы ўзаемнай рэцэпцыі, крэалізацыі, таго абмену эстэтычным вопытам, што не вызнае межаў паміж геаграфічна блізкімі краінамі. Цеснае суседства заўсёды мае патэнцыял для ўзнікнення амбівалентных, найперш бікультурных з’яў і працэсаў. Так, у літаратуры Польшчы першай трэці ХХ ст. не мог не падоўжыцца і не ўзбагаціцца традыцыйны для яе беларускі дыскурс. Гэта значыць, што ў польскай вобразатворчасці праявіліся рознаўзроўневыя перасячэнні з беларускай культурай і літаратурай, якія вынікалі з самога суседскага жыцця двух народаў у адным часе, з супольных радаводаў і поглядаў на ўніверсальныя духоўныя канстанты, з агульнасці эстэтычных законаў мастацкай творчасці і інш. Цэласны і паслядоўны аналіз названых аспектаў дазваляе асобна рэканструяваць беларускі дыскурс у літаратуры Польшчы, які з’яўляецца важным індыкатарам беларуска-польскіх літаратурных узаемасувязей на працягу стагоддзяў. Вылучаны вектар навуковага асэнсавання з’яўляецца адным з найбольш актуальных у ХХІ ст.

Даследаванне праблематыкі літаратурнага памежжа абумоўлена не толькі вузкадысцыплінарнымі задачамі, але і выклікамі часу, якія паўстаюць перад сучасным грамадствам. У працэсы міжкультурнага дыялогу  ўключана і сусветная літаратура, выяўленне беларускай прысутнасці ў якой, у тым ліку ў форме беларускага дыскурсу ў польскай літаратуры, набывае прыярытэтнасць як важны чыннік фарміравання нацыянальна-дзяржаўнага іміджу нашай краіны, захавання гістарычнай памяці беларускага народа. Гэта задача вельмі надзённая, аб чым сведчаць меркаванні аўтарытэтных навукоўцаў (Г. Адамовіч, У. Гніламёдава, А. Лойкі, У. Мархеля, С. Мусіенка, В. Рагойшы, Л. Сіньковай, Г. Тычко, Г. Тварановіч, І. Чароты, І. Шаблоўскай, Т. Шамякінай, І. Штэйнера і інш.). 
У апошні час айчынным і польскім літаратуразнаўствам дасягнуты пэўныя поспехі ў даследаванні прысутнасці і функцыянавання беларускага дыскурсу ў прыгожым пісьменстве Польшчы розных перыядаў. Беларускі кампанент найбольш плённа і арыгінальна ўвасоблены ў польскай паэзіі і прозе 1918–1939 гг., найперш у творах пісьменнікаў – ураджэнцаў беларуска-польскага сумежжа. У гэты перыяд паскорыліся працэсы фарміравання нацыянальнай і грамадзянскай ідэнтычнасці беларусаў па прычыне геапалітычных змен (утварэнне і падзел Беларусі на Савецкую (у складзе СССР) і Заходнюю (у складзе Другой Рэчы Паспалітай)), існуючых сацыяльна-культурных, этнічных і канфесійных асаблівасцей развіцця, што, безумоўна, атрымала адлюстраванне ў прыгожым пісьменстве суседніх славянскіх краін. Гэты жанрава-тэматычны пласт літаратуры міжваеннай Польшчы праз прызму нацыянальнага дыскурс-аналізу вывучаны недастаткова, а значыць, існуе навуковая неабходнасць прэзентацыі беларускага падыходу да праблемы. 
У польскай літаратуры 1918–1939 гг. з’явіўся цэлы шэраг твораў, прысвечаных мастацкаму адлюстраванню гісторыі, быту і культуры многіх рэгіёнаў Беларусі (Міншчына, Палессе, Гродзеншчына і інш.) у розныя перыяды іх развіцця (творчасць К. Здзяхоўскага, М. Ваньковіча, М. Радзевіч, В. Васілеўскай, З. Налкоўскай, М. Кунцэвіч і інш.). Выяўленне ў гэтых тэкстах беларусазнаўчага матэрыялу і яго сістэматызацыя будуць спрыяць пазнанню нацыянальнага дыскурсу з улікам канкрэтна-гістарычных умоў развіцця таго ці іншага рэгіёна і асаблівасцей беларуска-польскага ўзаемадзеяння культур і літаратур у першай палове ХХ ст.
Такім чынам, актуальнасць дадзенага дысертацыйнага даследавання абумоўлена наступнымі прычынамі:
1. Запатрабаванасцю новых літаратуразнаўчых падыходаў, заснаваных на вывучэнні і прымяненні паняцця “дыскурс” у сучаснай гуманітарнай навуцы.

2. Неабходнасцю комплекснага выяўлення і характарыстыкі беларускага дыскурсу ў польскай літаратуры 1918–1939 гг. з улікам наяўнай эмпірычнай базы; патрэбай сістэматызацыі разрозненага матэрыялу, яго класіфікацыі і аналізу.

3. Вызначэннем ролі і спецыфікі функцыянавання беларускага кампанента ў творах польскіх пісьменнікаў міжваеннага дваццацігоддзя, многія з якіх яшчэ не атрымалі належнага навуковага асэнсавання (мастацкая спадчына К. Здзяхоўскага, М. Радзевіч, М. Ваньковіча і інш.).

4. Даследаваннем польскай літаратуры 1918–1939 гг. праз прызму дыялогу адрозных, хоць і блізкіх славянскіх культур і традыцый, што паспрыяе спасціжэнню важных праблем творчага ўзаемадзеяння і заканамернасцей гісторыка-літаратурнага працэсу Польшчы і Беларусі ў першай палове ХХ ст.

5. Неабходнасцю замацавання беларусацэнтрычнага падыходу пры знаёмстве з польскімі пісьменнікамі ХІХ–ХХ ст., творы якіх вывучаюцца ў курсе гісторыі літаратуры бліжняга замежжа ва ўстановах вышэйшай адукацыі Рэспублікі Беларусь.

АГУЛЬНАЯ ХАРАКТАРЫСТЫКА РАБОТЫ

Сувязь работы з буйнымі праграмамі (праектамі) і тэмамі
Дысертацыйнае даследаванне выканана ў рамках наступных комплексных навуковых тэм кафедры славянскіх літаратур і кафедры тэарэтычнага і славянскага літаратуразнаўства БДУ: “Славянскія літаратуры ХХ і ХХІ стст. у сувязях і ўзаемадзеяннях” (2016–2020 гг.; дзяржрэгістрацыя № 20162487); “Славяне пра Беларусь і беларусаў (ХХ стагоддзе)” (2016–2020 гг.; дзяржрэгістрацыя № 20161305) падпраграмы “Беларуская мова і літаратура” ДПНД “Эканоміка і гуманітарнае развіццё беларускага грамадства”.
Мэта і задачы даследавання
Мэта даследавання – выяўленне спецыфікі, відаў і форм мастацкага ўвасаблення беларускага дыскурсу ў польскай літаратуры 1918–1939 гг.
Для дасягнення заяўленай мэты неабходна вырашыць наступныя задачы:
1) распрацаваць канцэпцыю і абгрунтаваць значэнне беларускага дыскурсу ў польскай літаратуры з улікам нацыянальна-гістарычнай самабытнасці і грамадска-культурнага развіцця Беларусі і Польшчы; вызначыць дамінантныя рысы беларуска-польскага літаратурнага ўзаемадзеяння; 

2) акрэсліць кірунак эвалюцыі і асаблівасці функцыянавання беларускага дыскурсу ў польскім прыгожым пісьменстве ад Адраджэння да Новага часу;

3) выявіць на матэрыяле найбольш рэпрэзентатыўных твораў месца і значэнне беларускага кампанента ў літаратуры Польшчы 1918–1939 гг., у сістэме міжкультурнай камунікацыі і навуковым дыскурсе;

4) ахарактарызаваць асноўныя беларускія рэаліі, матывы і вобразы ў творчасці польскіх паэтаў 1918–1939 гг.;
5) раскрыць ролю рэгіянальнага і аўтабіяграфічнага дыскурсаў у творах польскіх пісьменнікаў 1918–1939 гг. з выразна актуалізаванай беларускай праблематыкай (Цэнтральная Беларусь);

6) вызначыць спосабы мастацкай канцэптуалізацыі вобраза беларускага Палесся ў літаратуры Польшчы міжваеннага дваццацігоддзя і іх абумоўленасць канкрэтна-гістарычнымі падзеямі і грамадска-палітычнай сітуацыяй у рэгіёне; 
7) выявіць аўтарскія стратэгіі адлюстравання Гродна і Гродзеншчыны як міжкультурнага топасу ў польскай прозе 1918–1939 гг.
Аб’ект і прадмет даследавання

У адпаведнасці з пастаўленай мэтай і задачамі аб’ект даследавання – творчасць тых пісьменнікаў міжваеннага дваццацігоддзя, якія вызначалі развіццё літаратуры Польшчы і актыўна звярталіся да беларускай праблематыкі ў дадзены перыяд; найбольш рэпрэзентатыўныя мастацкія (паэтычныя і празаічныя) тэксты польскіх аўтараў 1918–1939 гг. (М. Радзевіч, К. Здзяхоўскага, М. Ваньковіча, З. Налкоўскай, К. Вяжынскага, К. Ілаковіч, М. Кунцэвіч, Л. Падгорскага-Аколава, Ю. Чаховіча, С. Балінскага, С. Пясецкага і інш.), у якіх прысутнічае беларускі дыскурс. Па меры неабходнасці ў працэсе даследавання разглядаліся творы іншых жанраў (падарожныя нататкі, эсэ, этнаграфічныя запісы, лісты, мемуарыстыка, публіцыстычныя артыкулы і інш.). 
Прадмет даследавання – узроўні і шляхі мастацкага ўвасаблення беларускага дыскурсу ў творах польскіх пісьменнікаў 1918–1939 гг.
Навуковая навізна дысертацыі заключаецца ў тым, што ў беларускай і замежнай літаратуразнаўчай паланістыцы ўпершыню: 

1. Вызначана сутнасць і функцыянальнасць паняцця “беларускі дыскурс у польскай літаратуры” ў кантэксце гістарычна працяглых беларуска-польскіх літаратурных узаемасувязей, што з’яўляецца інавацыйным кірункам даследавання заяўленай навуковай праблемы.

2. Раскрыта ідэйна-мастацкая эвалюцыя і жанравая спецыфіка ўвасаблення беларускага дыскурсу ў польскай літаратуры ад эпохі Адраджэння да Новага часу.

3. На аснове сістэмна-канцэптуальнага даследавання выяўлены месца і роля беларускага фактару ў гісторыі літаратуры Польшчы 1918–1939 гг. з улікам нацыянальных традыцый і сацыякультурнага развіцця суседніх славянскіх краін.
4. Выяўлены і даследаваны матэрыял, які раней не вывучаўся ў такім аб’ёме ні ў беларускім, ні ў замежным літаратуразнаўстве, што дазволіла забяспечыць сістэмнасць і навукова-гістарычную аб’ектыўнасць у вызначэнні спецыфікі функцыянавання беларускага кампанента ў творах польскіх пісьменнікаў 1918–1939 гг. 
5. Устаноўлена рознаўзроўневая прысутнасць беларускага дыскурсу ў мастацкіх тэкстах польскіх аўтараў (міжваеннае дваццацігоддзе).
6. Прааналізаваны і ўведзены ў навуковы ўжытак новыя факты, з’явы, малавядомыя і раней невядомыя творы польскіх аўтараў 1918–1939 гг. з пункту гледжання функцыянавання ў іх беларускай праблематыкі. 

7. Вызначана тыпалогія пісьменніцкіх зваротаў да беларускага матэрыялу (1918–1939 гг.); распрацавана перыядызацыя рэцэпцыі польскай літаратуры міжваеннага перыяду ў Беларусі, акрэслены яе эвалюцыя і спецыфіка.

Метады даследавання
Комплексны падыход да вывучэння заяўленай праблемы абумовіў метадалогію даследавання, асновай якой з’яўляюцца культурна-гістарычны, рэцэптыўны, біяграфічны, сацыялагічны і параўнальна-тыпалагічны метады з дыскурсным, кантэкстуальным і цэласным аналізам мастацкага тэксту.

Метадалагічнай базай дысертацыі служаць працы беларускіх і замежных даследчыкаў па праблематыцы літаратурнага памежжа (Б. Белаказовіч, У. Казбярук, Э. Касперскі, Я. Лаўскі, А. Мальдзіс, У. Мархель, Ж. Некрашэвіч-Кароткая, С. Уляш, Б. Хадачак. М. Хаўстовіч, Э. Чапляевіч і інш.), дыскурс-аналізу мастацкага тэксту (Т. ван Дэйк, М. Ільін, М. Йоргансен, Ю. Руднеў, Ц. Тодараў, Дж. Філіпс і інш.), кампаратыўным літаратуразнаўстве (А. Весялоўскі, Р. Данілеўскі, Д. Дзюрышын, В. Жырмунскі, М. Конрад, В. Рагойша, І. Чарота і інш.); даследаванні, прысвечаныя рэцэптыўна-эстэтычнай тэорыі і практыцы (М. Аляксееў, М. Бахцін, Е. Лявонава, М. Хайдэгер, І. Шаблоўская, Х.-Р. Яўс і інш.), праблемам імагалогіі (І. Адэльгейм, Е. Менэрт, Л. Мальцаў, С. Мусіенка, В. Хораў і інш.), пытанням дыялогу культур і міжлітаратурных сувязей (М. Бахцін, В. Бібер, А. Лойка, Ю. Лотман, І. Рудзевіч, Г. Тварановіч, І. Штэйнер і інш.); працы польскіх і беларускіх навукоўцаў у галіне рэгіянальнага развіцця літаратуры Польшчы 1918–1939 гг., яе вывучэння і рэцэпцыі ў сацыякультурнай прасторы Беларусі (Я. Арлоўскі, І. Багдановіч, Н. Бахановіч, В. Бароўка, Б. Белаказовіч, Т. Буйніцкі, Х. Глагоўская, Т. Кабржыцкая, А. Мальдзіс, С. Мусіенка, В. Стохель, Г. Тычко, Н. Панасюк, В. Рагойша, П. Рагойша, М. Петухова і інш.).

Палажэнні, якія выносяцца на абарону
1. Станаўленне і развіццё беларускага дыскурсу ў польскай літаратуры адбывалася ў цеснай сувязі з грамадска-гістарычнымі асаблівасцямі і духоўна-культурнымі традыцыямі той ці іншай эпохі. У літаратуры Польшчы 1918–1939 гг. на розных узроўнях праявіліся шматлікія перасячэнні з фальклорам і культурай Беларусі, зафіксаваны нацыянальныя параметры быцця беларусаў, што было абумоўлена працяглым жыццём двух народаў у адным гістарычным часе і на памежнай тэрыторыі. Такое ўзаемадзеянне прывяло да ўзнікнення і функцыянавання шэрагу бі- і полікультурных праяў і працэсаў, якія склаліся ў цэласны беларускі дыскурс у польскай літаратуры, атрымаўшы шматмернае праблемна-тэматычнае асэнсаванне і жанрава-стылёвае ўвасабленне.
2. У сістэме міжкультурнай камунікацыі Польшчы і Беларусі польска-беларускае літаратурнае ўзаемадзеянне з’яўляецца самабытнай старонкай ад позняга Сярэднявечча да Навейшага часу. Мастацкі канон памежжа ў польскай літаратуры ствараўся не адным пакаленнем пісьменнікаў і характарызуецца наступнымі рысамі: гетэрагеннасць, дыялагічнасць, памежны хранатоп, мастацкі білінгвізм, аўтабіяграфічнасць, рэканструкцыя і прэзентацыя гістарычных падзей, значных для суседніх славянскіх краін, культ малой радзімы, актыўны зварот да звычаяў, традыцый і фальклорнай спадчыны беларусаў, паэтызацыя прыроды розных рэгіёнаў Беларусі.
3. Беларускі дыскурс, увасоблены ў польскамоўных тэкстах, у значнай ступені абумоўліваў светапоглядныя арыенціры і ідэйна-мастацкія прыярытэты многіх пісьменнікаў Польшчы, паўплываў на канцэпцыю свету і героя, сюжэт, прасторава-часавыя каардынаты, наратыўныя стратэгіі, пейзаж, мову, эмацыянальную мадальнасць твораў. Польскія аўтары працягвалі і ўзбагачалі літаратурныя традыцыі, адлюстроўваючы ў сваёй творчасці рэаліі краю нараджэння, якія складалі важны элемент не толькі іх індывідуальна-псіхалагічнай і гістарычнай памяці, але і сацыякультурнага ландшафту памежжа.
4. На прысутнасць і спецыфіку функцыянавання беларускага дыскурсу ў польскай літаратуры 1918–1939 гг. значны ўплыў аказала творчасць А. Міцкевіча, Ю. Славацкага, У. Сыракомлі, Э. Ажэшка, Г. Сянкевіча і іншых пісьменнікаў XIX – пачатку XX ст. Канкрэтна-гістарычныя падзеі і грамадска-палітычная сітуацыя ў гэты перыяд абумовілі, з аднаго боку, актуалізацыю рамантычнай традыцыі, ідэалагічныя погляды пісьменнікаў, а з другога – наватарскія падыходы да адлюстравання тагачаснай рэчаіснасці. Шматаспектны аналіз уключанасці беларускага дыскурсу ў мастацкую сістэму польскай літаратуры 1918–1939 гг. дазволіў выявіць тры тыпы пісьменніцкіх зваротаў (Беларусь як месца нараджэння; жыццё і побыт аўтараў на беларуска-польскім памежжы; гістарычныя падзеі і літаратурныя алюзіі), яго эвалюцыю і канстантныя характарыстыкі: інтэграцыя аўтабіяграфізму і гістарызму, шматстайны мастацкі этнаграфізм, фальклорная стылізацыя, адлюстраванне народных і сямейных традыцый і звычаяў, міфалагізацыя часоў дзяцінства і прасторы малой радзімы пісьменнікаў. З улікам грамадска-палітычных і сацыякультурных фактараў вылучаны і ахарактарызаваны тры перыяды рэцэпцыі польскай міжваеннай літаратуры ў Беларусі (1920–30-я гг., 1950–1980-я гг., 1991–2021 гг.).
5. Творы польскіх паэтаў 1918–1939 гг. (С. Балінскага, К. Вяжынскага, Л. Падгорскага-Аколава, Ч. Мілаша, К. Крагельскай, К. Ілаковіч і інш.) з выразным беларускім дыскурсам – маркерам тэкставай прасторы – вызначаюць шматаспектная мастацкая рэканструкцыя гісторыі і культурнай спадчыны Вялікага Княства Літоўскага, лірычная спавядальнасць, паэтызацыя памяці пра “літоўска-беларускае” мінулае сваіх родаў, бацькоўскі дом, сямейныя традыцыі, мясцовую прыроду, экспрэсіўнасць успамінаў пра “страчаны рай” малой радзімы і інш. Прыкладам разнастайных відаў і форм прысутнасці і функцыянавання беларускага дыскурсу можа служыць паэзія членаў літаратурнага аб’яднання “Жагары” (“Żagary”) – Ч. Мілаша, Е. Загурскага, Е. Путраманта, А. Рымкевіча, Я. Гушчы і інш., чые творчыя індывідуальнасці фарміраваліся ў прасторы беларуска-польска-літоўскага памежжа і сілавым полі рамантычнай традыцыі. Вобразам-сімвалам духоўна-культурнага паяднання суседніх народаў стала асоба Адама Міцкевіча, аб чым сведчыць творчасць многіх пісьменнікаў міжваеннага перыяду (Т. Буйніцкага, К. Вяжынскага, Л. Падгорскага-Аколава і інш.).
6. Аўтабіяграфічны дыскурс і рэгіянальны матэрыял вызначаюць канцэпцыю свету і героя ў празаічных творах пісьменнікаў Польшчы 1918–1939 гг. – ураджэнцаў і жыхароў Цэнтральнай Беларусі (К. Здзяхоўскага, М. Ваньковіча, С. Пясецкага і інш.), якія па-майстэрску апісалі і шматстайна рэпрэзентавалі сацыякультурную прастору беларуска-польскага сумежжа першай паловы ХХ ст., анталагічныя каардынаты малой радзімы і гісторыю свайго роду, гістарычныя падзеі і грамадска-палітычныя калізіі. Літаратурную спадчыну аўтараў з беларускай біяграфіяй вызначаюць дыялектыка гістарызму, рэгіянальнага каларыту і аўтабіграфічнага дыскурсу, творчы прынцып трансфармацыі – ад фіксацыі дэталей і праяў нацыянальнага быцця да ўзроўню мастацкай канцэптуалізацыі вобразаў Беларусі і беларусаў.
7. Польская проза 1918–1939 гг., прадстаўленая “палескімі” творамі М. Радзевіч, В. Васілеўскай, М. Кунцэвіч і інш., уяўляе самабытную сістэму з падобнымі падыходамі пры адлюстраванні мінулага і сучаснасці беларускага Палесся: выбар у якасці асноўнага літаратурнага матэрыялу сацыяльна-бытавой канкрэтыкі жыцця палешукоў, разгорнутых этнаграфічных апісанняў іх побыту (інтэр’ер, экстэр’ер, спецыфіка штодзённай працы, святы і інш.), фіксацыя звычаяў і традыцый, легенд і паданняў, асаблівасцей мовы, прысутнасць пейзажных замалёвак палескага рэгіёна; аналітычны, абумоўлены новымі сацыяльна-культурнымі рэаліямі падыход да асэнсавання канкрэтна-гістарычных падзей, якія аказалі значны ўплыў на жыццё Палесся і палешукоў (утварэнне СССР і БССР, савецка-польская вайна, Рыжскае пагадненне 1921 г., новыя дзяржаўныя межы, палітыка асадніцтва ў Заходняй Беларусі і інш.). 
8. Гродна і Гродзеншчына як міжкультурны топас у літаратуры 1918–1939 гг. атрымаў шматаспектнае мастацкае ўвасабленне. Польскія пісьменнікі (З. Налкоўская, Е. Анджаеўскі і інш.) імкнуліся асэнсаваць на новым сацыяльна-гістарычным матэрыяле праблематыку памежжа шляхам яе мадэрнізацыі і лакалізацыі, засведчылі зацікаўленасць жыццём насельніцтва гэтага рэгіёна. З. Налкоўская ў творах 1920–30-х гг. аб’ектыўна, рэалістычна, псіхалагічна заглыблена з улікам грамадска-палітычнай сітуацыі адлюстравала жыццё нацыянальных меншасцей у Другой Рэчы Паспалітай, стварыла галерэю вобразаў беларусаў – вязняў гродзенскай (польскай) турмы – у дыялектычным адзінстве індывідуальнага і сацыяльнага. Е. Анджаеўскі ў рамане “Лад сэрца”, закранаючы складаныя маральна-этычныя пытанні, сацыяльныя і філасофска-рэлігійныя праблемы, зафіксаваў этнакультурную самабытнасць беларуска-польскага памежжа, даў панараму жыцця ў Заходняй Беларусі. 
Асабісты ўклад саіскальніка
Дысертацыя з’яўляецца самастойным даследаваннем спецыфікі функцыянавання беларускага дыскурсу ў польскай літаратуры 1918–1939 гг., якое выканана з улікам прыярытэтных накірункаў айчыннай філалагічнай навукі на аснове пашырэння наяўнай эмпірычнай базы і за кошт увядзення новага або малавядомага фактычнага (дакументальнага) і літаратурнага матэрыялу. Пераклад на беларускую мову польскамоўных цытат з мастацкіх тэкстаў, артыкулаў, дзённікаў і лістоў пісьменнікаў, літаратуразнаўчых публікацый замежных навукоўцаў выкананы аўтарам дысертацыі (калі не былі ўказаны іншыя крыніцы).
Апрабацыя дысертацыі і інфармацыя аб выкарыстанні яе вынікаў
Прамежкавыя і канчатковы вынікі дысертацыйнага даследавання вызначылі змест дакладаў на наступных міжнародных і рэспубліканскіх навуковых канферэнцыях і семінарах: V Міжнародная навуковая канферэнцыя “Славянскія літаратуры ў кантэксце сусветнай” (Мінск, 16-18 кастрычніка 2001 г.); ІІ Міжнародная навуковая канферэнцыя “Пісьменнік – мова – стыль” (Мінск, 15-16 лістапада 2001 г.); Міжнародная навуковая канферэнцыя “Шлях да ўзаемнасці” (Гайнаўка – Белавежа, 21-23 чэрвеня 2002 г.); VI, VII, VIII, ІХ Міжнародныя навуковыя канферэнцыі “Славянскія літаратуры ў кантэксце сусветнай” (Мінск, 8-10 кастрычніка 2003 г.; Мінск, 12-14 кастрычніка 2005 г.; 1-3 лістапада 2007 г.; 15-17 кастрычніка 2009 г.); VII Міжнародная навуковая канферэнцыя “Беларуска-руска-польскае супастаўляльнае мовазнаўства, літаратуразнаўства, культуралогія” (Віцебск, 22-23 кастрычніка 2006 г.); Міжнародная навуковая канферэнцыя «Мелодыі, колеры, пахі на “малой айчыне” Адама Міцкевіча» (Гродна, 14-16 мая 2007 г.); Міжнародная навуковая канферэнцыя “Актуальныя праблемы сучаснай паланістыкі” (Мінск, 23 мая 2008 г.); Міжнародная навуковая канферэнцыя “Польска-беларускія літаратурныя, моўныя і культурныя сувязі” (Варшава, 16 кастрычніка 2009 г.); Міжнародная навуковая канферэнцыя “Русская и белорусская литературы рубежа ХХ–ХХІ веков” (Мінск, 15-17 красавіка 2010 г.); Міжнародная навуковая канферэнцыя “Творчасць Элізы Ажэшкі ў эстэтычнай прасторы сучаснасці” (Гродна, 17-18 мая 2010 г.); Міжнародная навуковая канферэнцыя “Куляшоўскія чытанні” (Магілёў, 29-30 красавіка 2010 г.); Міжнародная навуковая канферэнцыя “Эліза Ажэшка: пісьменніца, грамадскі дзеяч, жанчына” (Гродна, 2-3 чэрвеня 2011 г.); ХХ Міжнародная навуковая канферэнцыя “Беларуска-польскія літаратурныя, моўныя і гістарычныя сувязі” (Мінск, 28-29 чэрвеня 2011 г.); V Кангрэс замежнай паланістыкі (Аполе, 10-13 ліпеня 2012 г.); Міжнародная навукова-практычная канферэнцыя “Творчая спадчына Янкі Купалы і Якуба Коласа ў сістэме дзяржаўна-культурных і духоўна-эстэтычных прыярытэтаў ХХІ стагоддзя” (Мінск, 25-26 верасня 2012 г.); І Міжнародны навуковы семінар “Польшча–Расія–Беларусь. Перспектывы навуковага супрацоўніцтва гуманітарыяў” (Беласток, 14 сакавіка 2014 г.); VI Міжнародны кангрэс беларусістаў (Мінск, 28-29 мая 2015 г.); Міжнародная навуковая канферэнцыя “Польска-беларускія культурныя, літаратурныя і моўныя сувязі” (Вішніцы, 21-23 чэрвеня 2015 г.), навуковая канферэнцыя “Рэспубліканскія Купалаўскія чытанні” (Гродна, 9 кастрычніка 2015 г.); Міжнародная навуковая канферэнцыя “Беларуска-польскія літаратурныя ўзаемасувязі: праблемы імагалогіі” (Хораўскія чытанні) (Мінск, 11-12 кастрычніка 2015 г.); Міжнародная навуковая канферэнцыя “Мусульманскі Усход у польскай літаратуры. Ідэі і вобразы” (Беласток, 20-21 лістапада 2015 г.); Міжнародная навуковая канферэнцыя “Гродна ў жыцці і творчасці Элізы Ажэшка” (Гродна, 27-28 лістапада 2015); Міжнародная польска-беларуская навуковая канферэнцыя “Будучыня імагалогіі” (Беласток, 13-14 мая 2016 г.); VІ Міжнародны кангрэс паланістаў свету (Катавіцы, 22-25 чэрвеня 2016 г.); Рэспубліканскі форум “Кніга=свет: сучасны стан і стратэгіі развіцця нацыянальнай прасторы чытання” (Мінск, 13 кастрычніка 2016 г.); Міжнародная навуковая канферэнцыя “Памяць культуры: вечна жывое слова Ажэшка”, прысвечаная 175-годдзю з дня нараджэння пісьменніцы (Гродна, 27-28 кастрычніка 2016 г.); Міжнародная навуковая канферэнцыя “Польска-беларускія літаратурныя, моўныя і культурныя сувязі: 60-годдзе кафедры беларусістыкі Варшаўскага ўніверсітэта” (Варшава, 30 лістапада – 01 снежня 2016 г.); Міжнародная навуковая канферэнцыя “Аксиологический диапазон художественной литературы” (Віцебск, 23-24 сакавіка 2017 г.); Міжнародная навуковая канферэнцыя “Польска-беларускія культурныя, літаратурныя і моўныя сувязі” (Люблін-Вішніцы, 22-23 чэрвеня 2017 г.); Міжнародная навуковая канферэнцыя “Францыск Скарына. Жыццё. Творчасць. Рэцэпцыя. Да 500-годдзя выхаду беларускай Бібліі” (Беласток-Гродна, 26-28 кастрычніка 2017 г.); Міжнародны навуковы круглы стол “Хораўскія чытанні. Сусветная культура: этнас у святле гісторыі і сучаснасці” (Гродна, 16 лютага 2018 г.); Міжнародная навуковая канферэнцыя “Польска-беларускія літаратурныя, гісторыка-культурныя і моўныя сувязі” (Варшава, 16-17 сакавіка 2018 г.); Міжнародная навуковая інтэрдысцыплінарная канферэнцыя “Усходняя Еўропа ў навуковым дыскурсе” (Варшава, 10-11 мая 2018 г.); Міжнародная навуковая канферэнцыя “Польска-беларускія моўныя, літаратурныя, гісторычныя і культурныя сувязі”, прысвечаная 220-годдзю з дня нараджэння Адама Міцкевіча (Мінск, 20-23 чэрвеня 2018 г.); ХVI Міжнародны з’езд славістаў (Бялград, 20-27 жніўня 2018г.); Міжнародная навуковая канферэнцыя “Дэбюты Міцкевіча, дэбюты рамантыкаў” (Беласток, 9-10 лістапада 2018 г.); Міжнародная навуковая канферэнцыя “Паланістыка ў Цэнтральна-Усходняй Еўропе: сучасны стан і перспектывы развіцця” (Варшава, 20-22 лістапада 2018 г.); Міжнародная навуковая канферэнцыя “Усходнеславянскія культуры ва ўспрыманні Адама Міцкевіча і польскіх рамантыкаў” (Гродна, 31 мая – 01 чэрвеня 2019 г.); Міжнародная навуковая канферэнцыя “Навуковы і літаратурны свет Зыгмунта Глогера. Пісьменства – гісторыя – этнаграфія – мова” (Беласток, 20-21 лістапада 2019 г.); ІІІ Міжнародная навуковая канферэнцыя “Беларуская мова, літаратура, культура і свет: праблемы рэпрэзентацыі” (Мінск, 19-20 лістапада 2020 г.); Міжнародная навуковая канферэнцыя “Беларуская літаратура і літаратуразнаўства: канцэпцыі, напрамкі, навуковыя школы (да 90-годдзя з дня заснавання Інстытута літаратуразнаўства)” (Мінск, 1-2 красавіка 2021 г.); ХІІІ Міжнародная навуковая канферэнцыя “Славянскія літаратуры ў кантэксце сусветнай”, прысвечаная 100-годдзю БДУ і 90-годдзю з дня нараджэння члена-карэспандэнта НАН Беларусі, прафесара Алега Антонавіча Лойкі (Мінск, 28-30 кастрычніка 2021 г.).

Даследчыцкія метады, тэарэтычныя палажэнні і практычны матэрыял дысертацыі апрабіраваліся пры распрацоўцы тэарэтычных, практычных і спецыяльных курсаў для студэнтаў спецыяльнасці “Славянская філалогія”. Вынікі даследавання выкарыстаны пры стварэнні тыпавой вучэбнай праграмы курса “Гісторыя літаратуры краіны вывучаемай мовы (польская літаратура)”, вучэбнай праграмы спецыяльнага семінара “Беларускі дыскурс у польскай літаратуры ХХ стагоддзя” (рэгістрацыйны № УД-3523 ад 25.07.2016 г.).
Апублікаванне вынікаў дысертацыі
Асноўны змест дысертацыйнага даследавання і яго вынікі знайшлі адлюстраванне ў 57 публікацыях, сярод якіх: 2 манаграфіі (26,2 друк. арк.), 17 артыкулаў у навуковых часопісах, рэкамендаваных ВАК Рэспублікі Беларусі (10,8 друк. арк), 13 публікацый у замежных рэцэнзуемых выданнях (8,8 друк. арк.), 2 з якіх уваходзяць у міжнародныя базы цытавання Scopus i Copernicus, 12 артыкулаў у навуковых зборніках (6,2 друк. арк.), 9 матэрыялаў навуковых канферэнцый (2,3 друк. арк.), 4 артыкулы ў энцыклапедычных выданнях (0,1 друк. арк.). Агульны аб’ём апублікаваных матэрыялаў складае 55,4 друк. арк.
Структура і аб’ём дысертацыі
Структура дысертацыі абумоўлена матэрыялам даследавання. Дысертацыя складаецца з уводзінаў, пяці глаў, заключэння, спіса бібліяграфічных крыніц. Агульны аб’ём дысертацыі складае 269 старонак, у тым ліку – 235 асноўнага тэксту. Бібліяграфічны спіс займае 18 старонак і ўтрымлівае 407 пазіцый. 
АСНОЎНЫ ЗМЕСТ ДЫСЕРТАЦЫІ
У першай главе “Беларускі дыскурс у польскай літаратуры: гісторыка-культурная адметнасць і тэарэтычны аспект” адзначаецца, што ў айчынным і замежным літаратуразнаўстве яшчэ не адбылося шматпланавага асэнсавання мастацкага матэрыялу, звязанага з разнастайнымі формамі прысутнасці, трансфармацыі і функцыянавання беларускага дыскурсу ў польскім прыгожым пісьменстве. Вывучэнне беларуска-польскага сумежжа ў часе і прасторы, творчага ўзаемадзеяння нацыянальных традыцый на матэрыяле літаратуры Польшчы 1918–1939 гг. патрабуе “агульнакультурнага дыскурсу” (І. П. Ільін), які ўключае канкрэтна-гістарычны, грамадска-ідэалагічны, геапалітычны, этнафальклорны і многія іншыя кантэксты. Міждысцыплінарны тэрмін дыскурс выкарыстоўваецца ў сучасным літаратуразнаўстве як азначэнне структурна і канцэптуальна ўпарадкаванай праблематыкі ў мастацкім тэксце, разнастайныя віды яе ўвасаблення і актуалізацыі ў сукупнасці з экстралінгвістычнымі фактарамі. Пры такім – дыскурсным – падыходзе творчасць польскіх пісьменнікаў 1918–1939 гг., якая ўключае беларускі матэрыял, разглядаецца шматаспектна: кожны мастацкі твор паўстае як адзінства аповеднай падзеі (з’явы) і непадзейных працэсаў і фактараў (абставіны, культурна-гістарычны кантэкст і сацыяльны фон, якія вытлумачваюць калізіі, іх ацэнку героямі і аўтарам, шматузроўневая інфармацыя, што суадносіць дыскурс з іншымі кампанентамі мастацкай арганізацыі тэксту). Пад увагу бярэцца сюжэтна-кампазіцыйная структура твора, часава-прасторавая парадыгма падзей, месца і роля апавядальніка, прысутнасць аўтара, сістэма вобразаў, характар жанрава-стылёвага ўвасаблення дыскурсных зон (нацыянальнай, этнакультурнай, нарадазнаўчай і інш.).
Польская літаратура з беларускім дыскурсам, якая фарміравалася ў рэжыме ўзаемадзеяння дзвюх нацыянальных мастацка-эстэтычных сістэм, з’яўляецца адной з важных складовых частак гісторыі прыгожага пісьменства суседняй краіны. У сувязі з гэтым у айчыннай гуманітарнай навуцы, што доўгі час была заідэалагізаванай, склалася традыцыя катэгарычнага размежавання і маркіравання многіх сінкрэтычных з’яў. На сучасным этапе вельмі прадуктыўнай з’яўляецца канцэпцыя беларускага дыскурсу ў польскамоўных тэкстах, якая дазваляе пазбегнуць катэгарычных спрошчванняў у атрыбуцыі тых літаратурных з’яў, якія ўзніклі на перасячэнні польскай і беларускай традыцый.  У працах беларускіх даследчыкаў па праблемах польска-беларускіх літаратурных узаемасувязей сутыкаюцца дзве дастаткова катэгарычныя пазіцыі: па-першае, імкненне вылучыць “беларускую плынь” (“беларускую школу”) у межах польскай літаратуры і, па-другое, жаданне адназначна ўключыць у корпус тэкстаў беларускай літаратуры тыя творы польскіх пісьменнікаў, у якіх прысутнічаюць праявы гетэрагеннасці, на падставе таго, што такія аўтары тым ці іншым чынам былі звязаны з Беларуссю і яе культурай і могуць пазіцыянавацца як беларускія. Абодва кірункі на сёння не з’яўляюцца агульнапрынятымі навуковай супольнасцю. Пэўныя аспекты канкрэтна-гістарычнай сітуацыі і рэалій літаратурнага жыцця знаходзяць адлюстраванне ў кожным з гэтых поглядаў, ніводны з якіх, аднак, не перадае сутнасці праблемы ў цэлым. Таму вельмі важна выявіць і ахарактарызаваць спектр кампанентаў нацыянальнага (у нашым выпадку – беларускага), не абсалютызуючы іх і не адасабляючы з кантэксту мастацкага твора і сістэмы беларуска-польскіх культурных сувязей у пэўны гістарычны перыяд. На сучасным этапе канцэпцыя беларускага дыскурсу ў польскай літаратуры з’яўляецца больш перспектыўнай: яна дазволіць наблізіць навуковую думку да аб’ектыўнага разумення феномена культурнага памежжа, зыходзячы з канкрэтна-гістарычных умоў і нацыянальнай традыцыі ў цэлым. У такім ракурсе па-новаму і больш адэкватна прачытваецца спадчына шэрагу класікаў з рознымі этнічнымі каранямі, такіх, як, напрыклад, М. Гогаль, А. Міцкевіч і інш., чыя творчасць вызначаецца гетэрагеннасцю і полікультурнасцю. 
Беларускі дыскурс у польскай літаратуры – паняцце дынамічнае, шматаспектнае і спецыфічнае. Гісторыя дзяржаўных, грамадска-палітычных і культурных узаемадачыненняў суседніх краін дае падставы разглядаць у якасці яго характарыстыкі такія азначэнні, як “ліцвінскі”, “крэсавы”, “тутэйшы” і г. д., што з даўніх часоў замацаваліся ў польскай літаратуры, адлюстроўваючы спецыфіку мастацкага асэнсавання беларускай рэчаіснасці. На хвалі нацыянальна-адраджэнскага руху ў другой палове ХІХ – пачатку ХХ ст. беларускі дыскурс пачаў набываць свой актуальны змест, аднак па ўсталяванай у польскай масавай свядомасці традыцыі не заўсёды пазіцыянаваўся як нацыянальны, звязаны з канкрэтнай краінай і яе народам.
У працэсе даследавання таксама былі выкарыстаны асноўныя палажэнні літаратуразнаўчай імагалогіі ў дачыненні да польскай літаратуры ХХ ст., адлюстраваныя ў працах В. Хорава, С. Мусіенка, А. Лойкі, В. Рагойшы, І. Багдановіч, А. Няверы, З. Бенедыктовіча, Я. Блушкоўскага і іншых даследчыкаў. Цэласны, заснаваны на прынцыпе гістарызму разгляд славеснага мастацтва беларускага і польскага народаў у яго эвалюцыі, ва ўзаемадзеянні і ўзаемапранікненні дазваляе вызначыць  і канкрэтызаваць ролю беларускага дыскурсу ў творах польскіх аўтараў ХХ ст. 
У раздзеле 1.1 “Феномен беларуска-польскага літаратурнага памежжа: ступень распрацаванасці і напрамкі даследавання” адзначаецца адсутнасць сістэмных прац па дадзенай праблематыцы. У апошнія дзесяцігоддзі актуалізаваны міждысцыплінарны характар даследаванняў: літаратуразнаўцы і фалькларысты, этнолагі і лінгвісты, гісторыкі і сацыёлогі многіх краін спрабуюць асэнсаваць генезіс, умовы фарміравання памежжа, яго асноўныя тэндэнцыі і заканамернасці. Такі разнавектарны падыход, бясспрэчна, дапамагае ахарактарызаваць і феномен літаратуранага сумежжа, паглыбіць нашы веды аб творчай індывідуальнасці пісьменнікаў – ураджэнцаў памежных тэрыторый, а таксама выявіць і прааналізаваць мастацкія тэксты, у якіх шматаспектна або фрагментарна адлюстравана беларуская праблематыка. 

Аналіз літаратуразнаўчай базы па заяўленай тэме паказаў, што працы айчынных даследчыкаў (У. Казбярука, А. Лойкі, У. Мархеля, А. Мальдзіса, С. Мусіенка і інш.), прысвечаныя беларуска-польскаму літаратурнаму ўзаемадзеянню, творчасці асобных пісьменнікаў розных перыядаў з улікам шырокага сацыякультурнага кантэксту, полілінгвістычнага характару і рэгіянальных асаблівасцей развіцця нацыянальнай літаратуры, значна паглыбілі веды аб спецыфіцы, тэндэнцыях і заканамернасцях развіцця прыгожага пісьменства Беларусі і Польшчы ХІХ–ХХ стст. 
Агляд наяўнай эмпірычнай базы і літаратуразнаўчых напрацовак па тэме сумежжа ў Польшчы дае падставы зрабіць наступныя высновы: 1) польскія даследчыкі, асэнсоўваючы катэгорыю “памежжа” праз парадыгму нацыянальнага і ўніверсальнага, засведчылі ў сваіх працах шырокі спектр праблем міждысцыплінарнага характару; 2) у навуковым дыскурсе Польшчы характар даследаванняў па заяўленай тэме выразна палонацэнтрычны; 3) да сёння творчасць многіх пісьменнікаў Польшчы ХХ ст. (З. Налкоўскай, Я. Булгака, Л. Падгорскага-Аколава, М. Ваньковіча, С. Пясецкага, Т. Даленга-Мастовіча і інш.) і яе ўспрыняцце праз прызму беларускасці застаюцца terra inсognita. Такім чынам, аб’ём назапашанай фактаграфіі і характар навуковых напрацовак па праблематыцы беларуска-польскага літаратурнага сумежжа патрабуе якасна новага канцэптуальнага даследавання з вылучэннем беларускага дыскурсу ў літаратуры Польшчы розных перыядаў.
У раздзеле 1.2 “Польская літаратура 1918–1939 гг.: беларускае асэнсаванне і пераклады” на матэрыяле выбраных твораў польскіх аўтараў 1918–1939 гг. упершыню прасочана спецыфіка іх літаратуразнаўчага спасціжэння і гісторыя перакладаў у Беларусі, а таксама вылучаны тры перыяды нацыянальнай рэцэпцыі: 1920–30-я гг., 1950–1980-я гг., 1991–2021 гг. Адзначана, што даследаванне польскай паэзіі, прозы і драматургіі 1918–1939 гг. праз прызму беларускасці (у самым шырокім сэнсе слова) з’яўляецца актуальнай задачай, на вырашэнне якой скіраваны намаганні многіх айчынных навукоўцаў (С. Мусіенка, Т. Кабржыцкай, А. Лойкі, В. Рагойшы, А. Мальдзіса, Г. Тычко, І. Багдановіч і інш.), якія здзейснілі пэўныя спробы выявіць у творах польскіх пісьменнікаў прысутнасць беларускіх фактараў і кампанентаў, стратэгіі іх мастацкага ўвасаблення, але вывучэнне заяўленай праблемы патрабуе сістэмна-комплекснага падыходу, звароту да недаследаваных, маладаследаваных ці забытых твораў і аўтараў гэтага перыяду.
Польская літаратура 1918–1939 гг. дазваляе пазнаць рэаліі тагачаснага жыцця, даведацца пра пазіцыю пісьменнікаў з Захаду, калі, як вядома, у суседняй краіне існавала ідэалагічная цэнзура, што прама ці апасродкавана ўплывала на ўспрыняцце многіх пісьменнікаў Польшчы ХХ ст., месцам нараджэння і тэматыкай творчасці звязаных з Беларуссю (С. Пясецкага, Л. Падгорскага-Аколава, Я. Булгака, Ф. Чарнышэвіча, М. К. Паўлікоўскага, Т. Даленга-Мастовіча, Т. Канвіцкага, Р. Капусцінскага, Я. Гушчы, Э. Кабатца, З. Жакевіча, А. Юрэвіча і інш.). Не меншую цікавасць у дадзеным кантэксце ўяўляюць аўтары, якія хоць і не былі народжаны ў Беларусі, але ў сваёй творчасці адлюстравалі беларускія рэаліі і вобразы (напрыклад, З. Налкоўская, Ч. Мілаш, Ю. Чаховіч і інш.), што істотна паўплывала на рысы іх творчай індывідуальнасці, спецыфіку аўтарскага пісьма.
У раздзеле 1.3 “Беларуская праблематыка ў польскай літаратуры: эвалюцыя і спецыфіка мастацкага ўвасаблення” ажыццёўлены комплексны разгляд прысутнасці і асаблівасцей функцыянавання беларускага дыскурсу ў польскай літаратуры ад позняга Сярэднявечча да Новага і Навейшага часоў праз прызму гістарычных, сацыяльных і этнакультурных фактараў беларуска-польскай кантактнай зоны, а таксама традыцыйных падыходаў, апошніх адкрыццяў і напрацовак па праблеме. Гэта дало магчымасць атрымаць паўнавартаснае ўяўленне аб гісторыі, дынаміцы і ўстойлівых формах і шляхах увасаблення беларускага дыскурсу ў польскай літаратуры розных перыядаў.
На канкрэтных прыкладах даказана, што на працягу многіх стагоддзяў міжкультурны дыялог беларускага і польскага народаў, які з’яўляецца неад’емнай складовай часткай іх гістарычнай памяці і нацыянальнай свядомасці, знайшоў шматстайнае ўвасабленне ў літаратуры Польшчы. Наяўнасць беларускай праблематыкі ў польскім прыгожым пісьменстве фіксуецца з XVI–XVII стст., калі шматмоўная літаратура Рэчы Паспалітай адлюстравала шмат падзей, якія адбываліся на тэрыторыі сучаснай Беларусі, стварыла яскравыя вобразы вядомых дзяржаўных дзячаў эпохі Вялікага Княства Літоўскага. Польскія пісьменнікі-асветнікі пачалі адкрываць тагачаснаму чытачу этнакультурную самабытнасць гэтага рэгіёна Еўропы. Рамантызм з яго канцэпцыяй народнасці і паэтыкай экзатычнага ўвёў у літаратуру Польшчы беларускія фальклор і міфалогію як аб’екты мастацкай увагі. Польскія пазітывісты імкнуліся паказаць беларусаў як асобны этнас, актыўна даследуючы яго быт, звычаі і традыцыі, дэкаратыўнае мастацтва, архітэктуру. Беларуска-польскія літаратурныя сувязі атрымалі новы імпульс для развіцця ў першай трэці ХХ ст., калі дыялог культур і традыцый актывізаваўся дзякуючы нацыянальна-адраджэнскаму руху славянскіх народаў, з’яўленню новых дзяржаў на карце Еўропы. 
У раздзеле 1.4 “Беларускі кампанент у польскім літаратурным працэсе 1918–1939 гг.” разглядаюцца дыяпазон і спецыфіка творчых пошукаў пісьменнікаў міжваеннага перыяду, якія ў значнай ступені былі абумоўлены іх беларускім паходжаннем, гісторыка-культурнымі і грамадска-палітычнымі падзеямі рэгіянальнага, дзяржаўнага і сусветнага маштабу, духоўнымі патрэбамі, сацыяльным асяроддзем, мастацка-эстэтычнымі тэндэнцыямі ў літаратуры 1918–1939 гг. У характары творчага адлюстравання прасторы і часу быцця на беларуска-польскім сумежжы пераважала рэалістычная традыцыя. Шматузроўневая прысутнасць беларускай стыхіі (факты і падзеі жыцця беларусаў у Заходняй Беларусі, побытавыя дэталі, этнонімы, тапонімы, культуронімы і інш.) у значнай ступені абумовіла спецыфіку мастацкага свету, пра што сведчыць выяўлены і сітэматызаваны ў дысертацыі разрознены, але надзвычай багаты матэрыял. Даследавана літаратурная і публіцыстычная спадчына польскіх аўтараў, якія з прычыны ідэалагічнай ангажаванасці і (або) творчых задач свядома не актуалізоўвалі ў творах назву “Беларусь” і этнонім “беларусы”, пазбягалі выразнай ідэйна-мастацкай артыкуляцыі праблем жыцця нацыянальных меншасцей у міжваеннай Польшчы (К. Здзяхоўскага, С. Пясецкага, К. Ілаковіч, М. Радзевіч і інш.).
Беларускасць прысутнічае ў літаратуры міжваеннай Польшчы на розных узроўнях (тэматычным, вобразным, стылёвым і моўным), надаючы ёй асаблівую пазнавальную, мастацкую і культурную значнасць. Польскія пісьменнікі ў 1918–1939 гг., абапіраючыся на дасягненні папярэднікаў, часта актуалізоўвалі ў сваёй творчасці “тутэйшы” матэрыял, звярталіся да беларускіх рэалій, матываў і вобразаў, што спрыяла дэмакратызацыі літаратуры, спазнанню жыцця на сумежных тэрыторыях, адкрывала польскаму чытачу і – шырэй – заходнееўрапейскаму яшчэ невядомы ім этнаграфічны і сацыякультурны феномен. 
Праведзены аналіз літаратурных твораў, фактаў біяграфіі польскіх літаратараў 1918–1939 гг. дазволіў упершыню вылучыць тры групы пісьменнікаў, якія звярталіся да беларускай тэмы: 1) аўтары, жыццё якіх было звязана з вёскамі, мястэчкамі і гарадамі сучаснай Беларусі і якія ў будучай творчасці актыўна звярталіся да рэалій малой радзімы (Л. Падгорскі-Аколаў, Я. Булгак, К. Здзяхоўскі, М. Радзевіч, К. Крагельская, Б. Адамовіч, М. Ваньковіч і інш.); 2) літаратары, якія пэўны час жылі на беларускай зямлі і адлюстравалі мясцовы побыт у сваіх творах (З. Налкоўская, Ю. Чаховіч, К. Ілаковіч, Т. Даленга-Мастовіч, С. Пясецкі, А. Струг, Ю. Кадэн-Бандроўскі і інш.); 3) пісьменнікі, у творах якіх беларускасць прысутнічае дзякуючы звароту да фальклорнай і літаратурнай традыцый, гістарычных крыніц, успамінаў родных, сваякоў, знаёмых (С. Балінскі, К. Вяжынскі, Я. Івашкевіч, Е. Анджаеўскі і інш.).

У другой главе “Беларускі свет у польскай паэзіі 1918–1939 гг.: мінулае і сучаснасць” адзначаецца, што жыццё і творчасць многіх польскіх паэтаў 1918–1939 гг. (Л. Падгорскага-Аколава, К. Вяжынскага, С. Балінскага, Я. Булгака, Ю. Чаховіча, Ч. Мілаша, Т. Буйніцкага і інш.) былі звязаны з Беларуссю, якую яны паэтызавалі як біяграфічную і геаграфічную Аркадыю, часта ўспрымалі  ў гістарычнай рэтраспектыве як прастору Вялікага Княства Літоўскага. 
У раздзеле 2.1 “Беларусь як малая гістарычная радзіма ў паэзіі Казіміра Вяжынскага і Станіслава Балінскага”  ўпершыню здзейснены параўнальна-тыпалагічны аналіз увасаблення беларускага дыскурсу ў паэзіі двух польскіх паэтаў, звязаных з Беларуссю. У творах К. Вяжынскага і С. Балінскага (1918–1939 гг.) радзіма малая і радзіма гістарычная (Вялікае Княства Літоўскае) асэнсоўваліся ў ідэйна-мастацкім адзінстве, з’явіліся вызначальным маркерам іх жыццёва-светапогляднай ідэалогіі і эстэтычных стратэгій.  Драматычныя падзеі і гісторыка-культурныя акалічнасці першай трэці ХХ ст. у значнай ступені абумовілі праблемна-тэматычныя прыярытэты паэзіі К. Вяжынскага (“Дарога да Навагрудка”, “Размова з пушчай”, “Над Нёманам” і інш.) і С. Балінскага (“Зямля з Яшунаў”, “О мой край”, “Элегія аб роднай зямлі” і інш.), аксіялагічную парадыгму іх твораў, спецыфіку мастацкай прэзентацыі лірычнага героя, залежнасць творчай самарэалізацыі аўтараў ад далучанасці, абвостранага пачуцця любові да Беларусі як малой і гістарычнай радзімы. Актуалізацыя матыву новай дзяржаўнай мяжы, патрыятычны пафас, спавядальнасць інтанацый, багатая апісальнасць, дэталізацыя, непрыхаваная экспрэсія, рамантычная танальнасць – вось тыя ідэйна-мастацкія параметры, якія вызначылі паэтычны свет К. Вяжынскага і С. Балінскага. Дамінанты паэзіі К. Вяжынскага – асэнсаванне прасторы памежжа ў гістарычнай рэтраспектыве, прэзентацыя роднага дома як крыніцы натхнення, паэтызацыя прыроды і помнікаў культуры свайго рэгіёна. Для паэзіі С. Балінскага характэрны выразныя матывы жыцця на чужыне, настальгіі, адарванасці ад бацькоўскай зямлі, што становіцца прычынай экзістэнцыяльнай тугі, інтэнсіфікацыі аўтарскіх успамінаў.
У раздзеле 2.2 “Творчасць Леанарда Падгорскага-Аколава і Юзафа Чаховіча: беларускі дыскурс” на новым матэрыяле выяўлена спецыфіка мастацкага адлюстравання вобраза Беларусі і беларусаў у паэзіі гэтых аўтараў (1918–1939 гг.), характар якой быў абумоўлены канкрэтна-гістарычнымі падзеямі першай трэці ХХ ст., рэаліямі тагачаснага беларуска-польскага памежжа, абвостраным пачуццём сувязі мінулага і сучаснасці, міцкевічаўскай традыцыяй і авангарднай канцэпцыяй творчасці. Беларускія вобразы і матывы ў іх духоўна-эстэтычнай, этнакультурнай і стылёвай цэласнасці знайшлі ўвасабленне ў многіх вершаваных творах Л. Падгорскага-Аколава (зборнік “Беларусь”) і Ю. Чаховіча (кнігі паэзіі “Камень”, “Нічога болей”, “Чалавечая нота” і інш.), былі пазначаны гэтымі аўтарамі менавіта як нацыянальныя маркеры быцця канкрэтнага народа.
У дысертацыі абгрунтавана, што ўсе ўзроўні паэзіі Л. Падгорскага-Аколава міжваеннага дваццацігоддзя канцэптуальна аб’ядноўваюць матыў памяці і тэма Беларусі: смутак і радасць, настальгія, сум па гадах дзяцінства, праведзенага паміж Капылём і Слуцкам, эмацыянальныя адносіны да гістарычных падзей і сучаснасці, шырокі псіхалагічны дыяпазон успамінаў, краявіды малой радзімы. Усё гэта складае багаты свет назіранняў і перажыванняў, якія захаваліся ў памяці, а пасля былі вылучаны і пераасэнсаваны паэтам пры спасціжэнні важнейшых тэндэнцый індывідуальнай экзістэнцыі і грамадскага жыцця, а таксама варункаў гістарычнага развіцця. 

Творчасць Ю. Чаховіча, разгледжаная праз прызму беларускага дыскурсу, утрымлівае цікавы матэрыял: па-першае, польскі пісьменнік зафіксаваў канкрэтыку памежнага жыцця беларускай вёскі ў міжваеннай Польшчы, узняўшы рэгіянальны матэрыял да шырокага мастацкага абагульнення; па-другое, многія яго вершы ўзніклі як творчая рэакцыя на рэаліі, традыцыі і побыт жыхароў Слабодкі – беларускай вёскі, у якой паэт працаваў настаўнікам; па-трэцяе, яго вершаваная спадчына засведчыла самабытнасць і трываласць духоўных асноў жыцця беларускага народа. 
Творчасць Ю. Чаховіча і Л. Падгорскага-Аколава 1918–1939 гг. не толькі адлюстравала іх беларускі побыт і ідэйна-мастацкія пошукі, але і з’явілася важным сродкам творчага самавыражэння, рэпрэзентавала тагачаснаму чытачу сацыяльна-псіхалагічны партрэт беларусаў.
Раздзел 2.3 “Беларуска-польскае культурнае памежжа ў паэзіі Казімеры Ілаковіч і Крыстыны Крагельскай” прысвечаны разгляду паэтычнай творчасці (1918–1939 гг.) ураджэнак беларуска-польскага памежжа, у якой яны прадэманстравалі разнастайныя формы і ўзроўні мастацкага ўвасаблення беларускага дыскурсу: рэканструкцыю дзіцячых успамінаў, любоў да малой радзімы, міфалагізацыю прасторы памежжа, вобразы-сімвалы ракі, возера, лесу, пушчы, матыў дарогі, фальклорную стылізацыю, маляўнічыя карціны беларускай прыроды, мясцовы патрыятызм, багатую каларыстыку, лірычную дамінанту, рэалістычны пейзаж, адухоўлены рамантычнай вобразнасцю. Услаўленне часоў супольнага жыцця палякаў, беларусаў і літоўцаў, зварот да матыву новай дзяржаўнай мяжы, якая раз’яднала не толькі суседнія народы, але і сем’і, – фактары, што істотна прадвызначылі мастацкі свет паэзіі К. Ілаковіч і К. Крагельскай.
Аналіз творчай спадчыны К. Ілаковіч (вершы “Ліцвінскі салоўка”, “Мой літоўскі любоўны верш”, “Сум Сварожыца” і інш.) і К. Крагельскай (вершы “Беларуская восень”, “Маці, маці…”, “Калінавым мастом я хадзіла” і інш.) выявіў іх актыўны зварот да тэмы малой радзімы і яе шматварыянтнае мастацкае ўвасабленне. Даказана, што ў паэзіі К. Ілаковіч і К. Крагельскай (1918–1939 гг.) часцей, чым у творах іншых польскіх аўтараў гэтага перыяду, назіраецца вобразна-выяўленчае і стылёвае пераасэнсаванне фальклорнага матэрыялу, актуалізацыя асобных матываў і вобразаў вусна-паэтычнай спадчыны, культ першародных стыхій, якім некалі пакланяліся продкі. Вершы К. Ілаковіч і К. Крагельскай, прысвечаныя краю іх дзяцінства і юнацтва, адлюстроўваюць глыбіню душы і спецыфіку “памежнага” светаадчування паэтэс.
У раздзеле 2.4 «Фактары беларускай культуры ў творчай спадчыне аб’яднання “Жагары”» ўпершыню ў літаратуразнаўстве канцэптуальна-цэласна даследавана міжваенная творчасць польскіх паэтаў – членаў літаратурнага аб’яднання “Жагары” (Ч. Мілаша, Е. Загурскага, Е. Путраманта, A. Рымкевіча, Я. Гушчы і інш.), якая засведчыла прысутнасць беларускага кампанента і яго асэнсаванне праз прызму ідэйна-мастацкіх пошукаў віленскага “другога авангарду”. Аналіз паэтычных зборнікаў яго вядучых прадстаўнікоў (“Паэма пра застылы час” (1933) Ч. Мілаша, “Лясная дарога” (1938) Е. Путраманта, “Патокі” (1938) А. Рымкевіча, “Вастрыё маста” (1933) Е. Загурскага, “Згубленыя вёслы” (1940) А. Мікулкі і інш.) выявіў асноўныя матывы і вобразы, звязаныя з гісторыяй і сацыякультурнай прасторай Беларусі (паэтызацыю малой радзімы, услаўленне часоў Вялікага Княства Літоўскага, увагу да фальклорнай спадчыны беларускага народа, прыроды памежнага рэгіёна, адлюстраванне жыцця міжваеннай беларускай вёскі, яе традыцый і звычаяў, згадкі ў тэкстах назваў рэк, азёр, балотаў як прыродных маркераў быцця беларусаў і інш.). На канкрэтным матэрыяле абгрунтавана, што члены літаратурнага аб’яднання “Жагары” фарміраваліся як творчыя індывідуальнасці ў сацыякультурнай прасторы беларуска-польска-літоўскага памежжа і сілавым полі рамантычнай традыцыі А. Міцкевіча. Паэты-“жагарысты” ў сваёй паэзіі неаднаразова закраналі праблемы жыцця і правоў нацыянальных меншасцей у Другой Рэчы Паспалітай, у тым ліку і беларусаў, адстойваючы іх права на культурную аўтаномію.
У раздзеле 2.5 “Рэцэпцыя асобы і творчасці Адама Міцкевіча ў польскай паэзіі міжваеннага дваццацігоддзя” на багатым літаратурным матэрыяле выяўлена, што асоба знакамітага рамантыка займала асаблівае месца ў творчай свядомасці менавіта тых польскіх пісьменнікаў, якія паходзілі з тэрыторыі беларуска-польскага культурнага памежжа. Светапогляд і мастацкія прыярытэты многіх паэтаў 1918–1939 гг. фарміравала моцная рамантычная традыцыя, якая ўзыходзіць да А. Міцкевіча (культ малой радзімы, паэтызацыя часоў Вялікага Княства Літоўскага, увага да фальклорнай спадчыны беларусаў, барацьба за незалежнасць, тэма нацыянальна-вызваленчых паўстанняў і інш.). Мастацкая спадчына такіх аўтараў міжваеннага дваццацігоддзя, як Т. Буйніцкі (“ЛІТВА, мая айчына”, “Міцкевіч” і інш.), С. Балінскі (“Пісьмовы стол Міцкевіча”, “Дарога да Навагрудка” і інш.), К. Вяжынскі (“Галінка кіпарыса, ці Размова двух палякаў”, “Марыля” і інш.), Л. Падгорскі-Аколаў (“Да Адама”, “Туганавічы” і інш.) і інш., рэпрэзентуе разнастайныя шляхі і формы мастацкай рэцэпцыі асобы і творчасці вялікага рамантыка: паэты давалі шматаспектнае апісанне мясцін, звязаных з яго жыццём (Навагрудак, Туганавічы, Вільня, Коўна, Парыж), актуалізоўвалі і пераасэнсоўвалі знакавыя матывы і вобразы міцкевічаўскай паэзіі (паэт і паэзія, жыццё і смерць, каханне, альтанка, возера, рака, курган і інш.). Асоба і творчасць А. Міцкевіча трывала ўвайшлі ў мастацкую свядомасць многіх польскіх паэтаў міжваеннага дваццацігоддзя, засведчыўшы свой уплыў на розныя яе складнікі – ад цытавання да алюзій і рэмінісцэнцый, ад філасофіі, ідэйных пошукаў да паэтыкі. На аснове здзейсненага аналізу выяўлена роднаснаць творчых светаў, прысутнасць падобных матываў і вобразаў у творах пісьменнікаў Польшчы, якія знаходзіліся пад выразным уплывам рамантычнай традыцыі.
У трэцяй главе “Рэгіянальны і аўтабіяграфічны дыскурсы як аснова мадэлявання мастацкага свету ў польскай прозе 1918–1939 гг.: Цэнтральная Беларусь” выяўлена, што польская проза міжваеннага дваццацігоддзя, асабліва раман як жанр, “прыціснуты да жыцця” (С. І. Віткевіч), шматгранна адлюстравала складанасць тагачаснай рэчаіснасці. У польскай прозе 1918–1939 гг. узрасло значэнне сацыяльна-палітычнага, псіхалагічнага, ідэалагічнага, суб’ектыўна-індывідуальнага фактараў; трывалае месца заняла беларуская праблематыка, да якой звярталіся многія аўтары (З. Налкоўская, К. Здзяхоўскі, В. Мах, А. Струг, Ю. Кадэн-Бандроўскі, С. Пясецкі, М. Ваньковіч, М. Радзевіч і інш.). Гэта было абумоўлена ў першую чаргу пераемнасцю літаратурных традыцый, якія ўзбагацілі папярэднія пакаленні пісьменнікаў – ураджэнцаў беларуска-польскага памежжа (А. Міцкевіч, Я. Чачот, А. Плуг, У. Сыракомля, Э. Ажэшка і інш.). Новая грамадска-палітычная сітуацыя паўплывала на мастацкую канцэпцыю свету і асобы ў творах польскіх пісьменнікаў 1918–1939 гг., але Беларусь і беларусы па-ранейшаму заставаліся аб’ектамі іх увагі. Істотнае ўзрастанне зацікаўленасці беларускай тэмай у міжваенны перыяд звязана з аднаўленнем незалежнасці Польшчы і павелічэннем яе тэрыторыі за кошт Заходняй Беларусі і Украіны, з абвастрэннем у краіне нацыянальных і сацыяльных супярэчнасцей, што відавочна паўплывала на ўзмацненне ролі ідэалагічнай пазіцыі аўтараў, на выразную артыкуляцыю іх адносін да праблем ускраін і памежжа новай дзяржавы. 
У залежнасці ад месца нараджэння і жыцця пісьменнікаў, спецыфікі адлюстравання імі ў сваёй творчасці 1918–1939 гг. беларускай праблематыкі мы можам “размеркаваць” іх па трох рэгіёнах: Цэнтральная Беларусь (сучасная Міншчына), брэсцкае Палессе і Гродзеншчына. Творам польскіх празаікаў, якія прысвечаны канкрэтнай рэгіянальна-тэрытарыяльнай і этнакультурнай супольнасці, уласцівы як агульныя тэндэнцыі, так і шэраг адметных рыс. Пісьменнікі-ўраджэнцы Цэнтральнай Беларусі (браты М. і К. Здзяхоўскія, М. Ваньковіч і інш.), нягледзячы на змены ў геапалітычным і сацыякультурным жыцці Беларусі і Польшчы ў першай трэці ХХ ст., заставаліся адданымі традыцыям мірнага быцця суседніх народаў, пра што сведчыць іх літаратурная спадчына, грамадска-культурная і навуковая дзейнасць. Для твораў польскай прозы 1918–1939 гг., якая ўзрастала на матэрыяле цэнтральнабеларускага рэгіёна, характэрны наступныя рысы: усходнеславянская полікультурнасць як выток мастацкай раманістыкі, актыўны зварот да традыцый не толькі польскай (Ю. Крашэўскі, Г. Сянкевіч, Э. Ажэшка і інш.), але і рускай прозы (Ф. Дастаеўскі, Л. Талстой, І. Тургенеў, Л. Андрэеў, А. Чэхаў, М. Горкі і інш.), біяграфічная рэфлексійнасць, рэпрэзентацыя свету беларускай вёскі ў адзінстве характараў і абставін, “тутэйшыя” літаратурныя героі, выразны рэгіянальна-нарадазнаўчы аспект твораў, матыў мяжы, поліварыятыўнасць стылю, адлюстраванне перыяду Першай сусветнай вайны і часоў грамадзянскай вайны на тэрыторыі сучаснай Міншчыны, асэнсаванне нацыянальнага дыскурсу ў яго гістарычнай рэтраспектыве і перспектыве, прэзентацыя матэрыяльнай і духоўнай культуры рэгіёна, эпічнае асэнсаванне лёсу героя-сучасніка, паказ супрацьстаяння дзвюх дзяржаўна-ідэалагічных сістэм, двухмоўнасць у прэзентацыі персанажаў і ў аўтарскай нарацыі. 
У раздзеле 3.1 “Беларускія фактары ў жыцці і творчасці Казіміра Здзяхоўскага” ўпершыню ў айчынным і польскім літаратуразнаўстве сістэмна разгледжаны раманы К. Здзяхоўскага, у якіх беларускі дыскурс выконвае значную ролю. Пісьменнік у сваіх творах адлюстраваў жыццё розных сацыяльных слаёў тагачаснай Міншчыны, у тым ліку прадстаўнікоў беларускага сялянства і шляхты. Абапіраючыся на літаратурную традыцыю (Ю. І. Крашэўскі, Э. Ажэшка і інш.), ён актыўна ўводзіў і асэнсоўваў новыя рэаліі, якія непазбежна змянялі лад жыцця вёсак, мястэчак і гарадоў Цэнтральнай Беларусі, а таксама псіхалогію іх жыхароў. 
Героі раманаў К. Здзяхоўскага (“Крэсы”, “Перамены”, “Памінальны звон” і інш.) паказаны ва ўмовах зменлівага і нестабільнага свету як у звыклых для сябе абставінах, так і ў пераломных сацыяльна-гістарычных момантах. Многія назіранні пісьменніка дадаюць адметнасці ў палітру мастацкага адлюстравання быту жыхароў цэнтральнабеларускага рэгіёна першай трэці ХХ ст., іх этнакультурнай самабытнасці, традыцый, звычаяў, характару. Беларускі кантэкст творчасці К. Здзяхоўскага, заснаваны на гісторыка-канкрэтных рэаліях Цэнтральнай Беларусі, аўтабіяграфічным матэрыяле, прама ці апасродкавана раскрывае тэму роднай пісьменніку зямлі (Ракаўшчына) і шмат у чым прадвызначае дамінанты яго мастацкага стылю. К. Здзяхоўскі ў сваіх творах прадставіў сацыяльны партрэт беларускага народа, зафіксаваўшы асаблівасці яго штодзённай працы, побыту, мову, што з’яўляецца важным унёскам у мастацкую прэзентацыю жыцця беларусаў у польскай літаратуры 1918–1939 гг. Рэаліі беларуска-польскага рэгіянальнага і этнакультурнага сумежжа істотна паўплывалі на творчую індывідуальнасць К. Здзяхоўскага, адметна змадэлявалі мастацкую прастору яго твораў, паспрыяўшы фарміраванню ў сучаснікаў уяўлення пра Беларусь і беларусаў у гістарычнай перспектыве. 
У раздзеле 3.2 “Канцэпцыя свету і героя ў аўтабіяграфічных творах Мельхіёра Ваньковіча” шматаспектна разглядаецца спадчына М. Ваньковіча, якая з’яўляецца яскравым пацверджаннем таго, наколькі выразна аўтабіяграфічны і рэгіянальны беларускі дыскурс абумовіў спецыфіку светапогляду і мастацкага свету пісьменніка і як глыбока ўвайшлі ў яго творчую свядомасць Беларусь і беларусы. Праведзены аналіз аповесцей “Абрыўкі эпапеі” (1923), “Шпіталь у Ціхінічах” (1924), “Шчанячыя гады” (1934) выявіў пастаянную прысутнасць матываў, вобразаў і рэалій, народжаных гісторыяй і быццём полікультурнага беларуска-польскага памежжа. Заснаваныя на моцнай дакументальнай аснове, творы М. Ваньковіча 1920–30-х гг. вызначаюцца рэалістычнай канцэпцыяй свету і асобы, знаходзяцца на паграніччы літаратуры факта і белетрыстыкі; у іх вылучаецца асоба аўтара-наратара, ад якога залежыць, што менавіта варта назірання і апісання, яму належаць каментарыі і рознага тыпу рэфлексіі, у якіх праяўляюцца асабістыя адносіны да тэмы. У дакументальна-мастацкіх творах М. Ваньковіча суіснуе дзве рэчаіснасці: адна складаецца са штодзённых з’яў і падзей, аб’ектыўных элементаў, прыродных маркераў і стварае каркас сюжэта, другая звернута ва ўнутраны свет герояў, іх успаміны. Аповед ад першай асобы надаў творам рэалістычны дыскурс, пераканальнасць і аб’ектыўнасць апісанняў, псіхалагічную глыбіню. 
Неардынарны жыццёвы шлях і пісьменніцкі лёс М. Ваньковіча, беларускія рэаліі, пакладзеныя ў аснову яго твораў, узбагачаюць сучаснага чытача краязнаўчымі ведамі пра традыцыі розных народаў і сацыяльных слаёў Цэнтральнай Беларусі пачатку ХХ ст., а рэалістычнае адлюстраванне гістарычных падзей, іх праламленне скрозь прызму індывідуальных лёсаў герояў дае магчымасць адчуць драматызм і напружанасць ваньковічаўскай карціны свету ў складаныя перыяды гісторыі. Спалучэнне фактаў і суб’ектыўных уражанняў, дакументальнай асновы і ўмоўнасці, эпічных фрагментаў і лірычных адступленняў, размоўнай стыхіі (гавэнды), аўтарскай зададзенасці і аб’ектыўнасці, рэгіянальная дэталізацыя і аўтабіяграфічны дыскурс – вось арсенал вобразна-выяўленчых прыёмаў і сродкаў, якія адметна фарміруюць мастацкі свет, ствараюць своеасаблівую атмасферу і вызначаюць наратыўныя стратэгіі ў творах М. Ваньковіча. 
У раздзеле 3.3 “Матыў мяжы ў раманах Сяргея Пясецкага 1930-х гг.: беларускі тэкст і кантэкст” абгрунтоўваецца, якім чынам жыццёвы матэрыял і спосабы яго творчага асэнсавання (фабула, мастацкі хранатоп, створаныя характары, рэалістычная аснова, рамантычны пафас, народная мараль, элементы субкультуры і інш.) у раманах С. Пясецкага 1930-х гг. (“Пяты этап”, “Каханак Вялікай Мядзведзіцы”, “Багам ночы роўныя”) могуць быць упісаны ў грамадска-палітычны і этнакультурны феномен беларускай “тутэйшасці”. Персанажы ў творах пісьменніка 1930-х гг. фактычна не згадваюць сваёй нацыянальнай прыналежнасці. Беларусы ж для аўтара, згодна з традыцыяй, якая склалася ў польскай гістарыяграфіі і літаратуры, у асноўным – сяляне (chłopi) без выразнай этнаідэнтыфікацыі. У творах С. Пясецкага сустракаюцца асобныя беларусізмы, фальклорныя тэксты, фрагменты песень, але азначэнне “беларускі” падаецца аўтарам выключна ў кантэксце. Для пісьменніка адной з галоўных задач было сцвердзіць думку пра чалавека як найважнейшую каштоўнасць, нягледзячы на яго нацыянальнасць, геапалітычную сітуацыю і насуперак розным ідэалогіям.
Параўнальна-тыпалагічны разгляд твораў С. Пясецкага 1930-х гг. і некаторых польскіх (М. Ваньковіча, Р. Капусцінскага і інш.) і беларускіх (К. Чорнага, П. Броўкі, К. Крапівы, В. Быкава і інш.) пісьменнікаў ХХ ст. выявіў падобнае і адрознае ў спосабе ідэйна-мастацкай прэзентацыі матыву мяжы. У польскай літаратуры ён у значнай ступені дыстанцыраваны, памежжа паказана як небяспечны экзатычны край, поўны таямніц, своеасаблівая зона прыроднага і сацыяльнага “сафары”. Катэгорыя мяжы асэнсоўваецца пераважна ў каардынатах парадыгмы “жыццё–смерць”, а таксама з філасофска-экзістэнцыяльнай перспектывы. У беларускай літаратуры матыў мяжы інтэрпрэтуецца часцей праз ідэалагічную прызму; паказаны драматычныя ўмовы жыцця мясцовага насельніцтва, мяжа як прастора, што ўвасабляе трагедыю падзеленасці народа Беларусі. Акрамя таго, пісьменнікі суседніх краін уводзілі новыя трактоўкі самога памежжа і быцця на гэтай тэрыторыі, што было абумоўлена тагачаснымі рэаліямі, а праз аўтабіяграфічны дыскурс дасягалі праўдападабенства пры адлюстраванні вядомых і невядомых шырокаму чытачу з’яў і падзей. Для многіх аўтараў зямля па абодва бакі мяжы – малая айчына, якую яны, нягледзячы на драматычную палітычную і сацыякультурную сітуацыю, прыналежнасць да розных ідэалагічных сістэм, апісвалі з нязменнай любоўю і рамантычнай узнёсласцю.
У чацвёртай главе “Беларускае Палессе ў польскай прозе 1918–1939 гг.: спецыфіка мастацкай вобразатворчасці” плённасць беларуска-польскага сацыякультурнага ўзаемадзеяння прадэманстравана на канкрэтных прыкладах з польскай літаратуры разгляданага перыяду. Адметным сімвалам паяднання і агульнасці гістарычнага лёсу многіх славянскіх народаў з’яўляецца Палессе – унікальны ў маштабах Еўропы рэгіён, дзе па сёння захаваўся самабытны лад жыцця і адметныя традыцыі аўтахтонаў – палешукоў. 
Тэма Палесся знайшла мастацкае ўвасабленне ў творах польскіх і беларускіх пісьменнікаў розных часоў: А. Нарушэвіча і Ф. Карпінскага, Ю. І. Крашэўскага і С. Трэмбэцкага, Ю. У. Нямцэвіча і Я. Лучыны, М. Радзевіч і І. Мележа. Гэтыя майстры слова стваралі літаратурны вобраз палескай зямлі і спрыялі яго замацаванню ў прыгожым пісьменстве. Адны аўтары ставіліся да Палесся як да цудоўнага і багатага краю, іншыя лічылі яго варварскім і адсталым, але жыццё палешукоў яны нязменна адлюстроўвалі праз прызму адметных традыцый і звычаяў. Беларускае Палессе ў літаратуры – яскравы прыклад мастацкага нарадазнаўства, які таксама быў увасоблены ў творах многіх пісьменнікаў 1920–30-х гг., часу фарміравання новых рэалій і феноменаў, якія шмат у чым абумовілі лад жыцця насельніцтва беларуска-польскага памежжа ў ХХ–ХХІ стст.
Адметнасць развіцця літаратуры ў гэтым рэгіёне ў міжваенны перыяд вызначаецца наступнымі рысамі: галоўнымі героямі зазвычай з’яўляюцца беларусы-палешукі, а не мясцовыя палякі, якія тут “не прыжыліся”, адлюстраваны самабытны ўклад, традыцыі, звычаі, асаблівасці мовы мясцовых жыхароў, часта асэнсоўваюцца гісторыя і ўрокі паўстання 1863–64 гг. Асаблівае месца ў мастацкай літаратуры адводзіцца паказу багатай прыроды Палесся, якая дапамагае тым, хто спакон вякоў жыве і працуе на гэтай зямлі, самааддана любіць яе, выразна дэманструючы тым самым лакальны патрыятызм. 
Як вядома, тагачаснае Палескае ваяводства (сучасныя Брэст, Пінск, Кобрын, Столін і інш.) стала ў 1920–30-я гг. своеасаблівай эксперыментальнай пляцоўкай польскіх улад па прышчапленні асадніцтва, скіраванага на акупацыю і паланізацыю насельніцтва гэтага рэгіёна, стварэнне з яго “жывога” антыбальшавіцкага фарпоста з карэннымі палякамі. Гэта з’явілася адной з прычын лакальных міжэтнічных канфліктаў, супрацьстаяння, асабліва паміж асаднікамі і мясцовымі жыхарамі. 
У раздзеле 4.1 “Тэма Палесся як аснова творчасці Марыі Радзевіч (1918–1939 гг.)” даказана, што  брэсцкае Палессе ў творах М. Радзевіч (“Фларыян з вялікай Глушы”, “Недабітоўскі з гранічнага бастыёна”, “Гняздо Белазора”, “Лета лясных людзей”) з’яўляецца інтэгральнай часткаю мастацкага вобраза Беларусі і беларусаў у польскай літаратуры 1918–1939 гг. Раманы і аповесці пісьменніцы азначанага перыяду маюць выразны аўтабіяграфічны характар, дэманструюць прывязанасць іх аўтара да зямлі продкаў і характарызуюцца наступнымі рысамі: паэтызацыя першароднай беларускай (палескай) прыроды, фіксацыя асаблівасцей мовы, звычаяў і абраднасці беларусаў-палешукоў, этнаграфічная дэталізацыя ад побытавых паводзінаў, традыцый да адлюстравання багатай рэгіянальнай культуры ў разнастайных яе формах і праяўленнях, спецыфікі супольнага жыцця беларусаў, украінцаў і палякаў у зоне памежжа. М. Радзевіч праз палескі матэрыял здолела перадаць уласцівае беларусам пачуццё еднасці з прыродай як адну з вызначальных рыс нацыянальнага характару. Аднак у творах 1920–30-х гг. акцэнт выразна змяшчаецца на адлюстраванне ўздзеяння разбуральнай сілы ваенна-палітычных катаклізмаў на мірнае жыццё беларусаў. Пісьменніца настойліва заклікала аб’яднацца перад знешняй небяспекай, не пакідаць роднага гнязда, верыць у лепшую будучыню менавіта на бацькоўскім кавалку зямлі. Творы М. Радзевіч 1918–1839 гг. вызначае сацыяльна-крытычны пафас, скіраваны супраць бюракратычнай сістэмы і дзяржаўнага ўладкавання Другой Рэчы Паспалітай.
Раманы і аповесці М. Радзевіч 1920–30-х гг. побач з дасягненнямі іншых польскіх пісьменнікаў – ураджэнцаў Беларусі ХІХ–ХХ стст. уяўляюць адметную старонку ў адлюстраванні гісторыі народаў-суседзяў і дазваляюць зрабіць выснову аб выключна важнай ролі беларускага дыскурсу ў творчай свядомасці польскай пісьменніцы. Героем многіх твораў з’яўляецца родная для аўтара палеская зямля, якая прадвызначыла мастацкі хранатоп, апісанні прыроды, моўна-стылёвую спецыфіку. М. Радзевіч раскрыла духоўнае аблічча беларусаў-палешукоў, самабытнасць іх светаўспрымання і ладу жыцця, настроі і спадзяванні ў складаныя гістарычныя перыяды. Аналіз выбраных твораў пісьменніцы засведчыў іх цесную сувязь з беларускай стыхіяй, што выявілася на розных ідэйна-мастацкіх узроўнях, а таксама даў магчымасць раскрыць спецыфіку рэгіянальнага развіцця польскай літаратуры першай трэці ХХ ст.
У раздзеле 4.2 «Палеская рапсодыя Ванды Васілеўскай (раман “Полымя на балотах”)» разглядаецца адзін з самых вядомых твораў польскай пісьменніцы, змест якога засведчыў цесную тэматычную сувязь з палескім рэгіёнам, адлюстраваў самабытнае жыццё, звычаі і заняткі палешукоў у вёсках і мястэчках беларуска-ўкраінска-польскага памежжа. Палеская вёска ў рамане сімвалізуе самабытны анклаў старой цывілізацыі, які неахвотна ўспрымае перамены, што ідуць са знешняга свету, і гэта становіцца галоўнай прычынай паражэння тагачаснай польскай улады ў справе насаджэння тут новых ідэй і законаў. В. Васілеўская паказала, як у народным асяроддзі распачынаецца барацьба, скіраваная супраць асаднікаў, а таксама зафіксавала працэсы нацыянальнай і сацыяльнай дыскрымінацыі ў палескім рэгіёне. Мастацкі расповед паступова набывае эпічны маштаб, глыбіню псіхалагічнай абумоўленасці ўчынкаў герояў, моўны каларыт і стылявую шматфарбнасць. Каардынаты беларускай прасторы ў рамане В. Васілеўскай “Полымя на балотаx” канкрэтызуюцца ў першую чаргу праз рэалістычныя замалёўкі Палесся. Пры стварэнні вобразаў палешукоў пісьменніца выявіла майстэрства сацыяльнага партрэта і багацце прыёмаў індывідуалізацыі герояў, прадстаўнікоў розных народаў памежжа, зафіксавала іх традыцыі і звычаі, а таксама асаблівасці мовы жыхароў палескага рэгіёна.
Раман “Полымя на балотаx” засведчыў любоў В. Васілеўскай да беларускага і ўкраінскага працоўнага сялянства Палесся, стаў панарамай яго жыцця ў перыяд Другой Рэчы Паспалітай і летапісам змагання супраць тагачаснай палітыкі асадніцтва, сацыяльнага прыгнёту, невеліравання этнічнай індывідуальнасці.
Аналіз аповесцей “Чужаземка” і “Ляснік” у раздзеле 4.3 “Мастацкая рэканструкцыя гісторыі сям’і ў творах Марыі Кунцэвіч” выявіў наступныя формы і ўзроўні ўвасаблення аўтарскай канцэпцыі свету і героя: полікультурныя традыцыі сям’і, якія ў творах пісьменніцы часта набываюць сацыяльна-алегарычнае значэнне, жыццё герояў у розных славянскіх краінах і рэгіёнах, спецыфіка тагачаснай сістэмы адукацыі і выхавання, роля рэлігіі, этнічныя стэрэатыпы, праўда і міфы паўстання 1863-64 гг., палескі хранатоп. Гістарычная і родавая (сямейная) памяць з’явілася тым фактарам, які ў значнай ступені паўплываў на працэсы фарміравання нацыянальнай самаідэнтыфікацыі і сацыяльнай ініцыяцыі герояў твораў М. Кунцэвіч. Аўтабіяграфічны дыскурс, дзённікавыя запісы, драматычныя сюжэтныя калізіі, псіхалагізацыя расповеду, нарацыя ад першай і трэцяй асоб, краявіды беларуска-польскага памежжа, узаемадзеянне рамантычнай і мадэрнісцкай літаратурных традыцый абумовілі жанрава-стылявую спецыфіку твораў М. Кунцэвіч. Яе аповесці “Чужаземка” і “Ляснік” – узор мастацкай рэканструкцыі гістарычнай, генетычнай і сямейнай памяці. Памежжа, сутыкненне і ўзаемадзеянне розных нацыянальных мадэлей свету, самабытныя традыцыі, моўны каларыт, прыродныя і матэрыяльныя рэаліі брэсцкага рэгіёна, адлюстраваныя ў аналізуемых творах, надаюць прозе пісьменніцы беларуска-польскі каларыт, спрыяюць стварэнню адметных характараў герояў-палешукоў. М. Кунцэвіч адначасова падкрэслівае гістарычную ролю беларусаў, іх сацыяльна-палітычную трагедыю, абумоўленую міждзяржаўнымі канфліктамі і войнамі, у якія на працягу многіх стагоддзяў быў уцягнуты беларускі народ.
У пятай главе “Гродна і Гродзеншчына як міжкультурны топас у польскай літаратуры 1918–1939 гг.” падкрэсліваецца, што польскія пісьменнікі ў розныя перыяды звярталіся да гродзенскай тэмы, стварыўшы багатую традыцыю мастацкага адлюстравання гэтага рэгіёна, якую вызначаюць акцэнт на агульнасці гістарычнага лёсу народаў-суседзяў, паказ культурнай самабытнасці, побыту і традыцый мясцовага поліэтнічнага насельніцтва (беларусаў, палякаў, яўрэяў, літоўцаў), аўтарская замілаванасць прынёманскім краем і яго галоўнай ракой, маляўнічасць пейзажных замалёвак, увага да праблем сацыяльных нізоў, услаўленне чалавека працы, непрыхаваная эмпатыя да яго цяжкага жыцця. Творы гэтай тэматычнай групы (1918–1939 гг.) адрознівае жанравы сінкрэтызм з моцнай рэалістычнай асновай аповеду, выразная тэндэнцыя да эпічнасці, лірычнасць, рамантычная прытчавасць, псіхалагізм, філасофскі дыскурс, эсэістычнасць і рэпартажны характар многіх сцэн. 
Польскія пісьменнікі ў творах 1918–1839 гг., асэнсоўваючы гродзенскі матэрыял, не абміналі сацыяльных кантрастаў, паказвалі нацыянальную і рэлігійную дыскрымінацыю беларусаў і іншых народаў у тагачаснай дзяржаве, падтрымлівалі іх імкненне да культурнай аўтаноміі, права навучання на роднай мове, не прымалі жорсткай санацыйнай палітыкі польскіх улад на гэтых землях падчас свядомага распальвання нацыянальнай варожасці і грамадскіх канфліктаў яе прадстаўнікамі. Не выключэннем у гэтым кантэксце стала і творчасць З. Налкоўскай, на якую значны ўплыў аказаў адносна кароткі, але вельмі багаты на падзеі і па-мастацку плённы перыяд жыцця ў Гродне і на Гродзеншчыне. Зачараваны наднёманскай зямлёй быў і Е. Анджаеўскі, у творах якога яна знайшла адметнае адлюстраванне.
У раздзеле 5.1 “Гродна ў творчай свядомасці Зоф’і Налкоўскай” даследаваны гродзенскі перыяд жыцця і творчасці З. Налкоўскай, які стаў адметнай ідэйна-мастацкай спробай пазнання гэтага рэгіёна з улікам новай грамадска-палітычнай сітуацыі і этнакультурных традыцый. “Гродзенская эпапея” З. Налкоўскай (выраз С. Мусіенка), якая складаецца з твораў розных жанраў і тэматыкі (“Нядобрае каханне”, “Сцены свету”, “Дзень яго вяртання”, “Граніца” і інш.), разгортвае перад сучасным чытачом багатую панараму жыцця правінцыяльнага горада ў 1920-я гг. Падчас побыту ў гэтым горадзе З. Налкоўская эвалюцыянавала як празаік, тут істотна відазмяняліся яе мастацкая канцэпцыя свету і адносіны да самой сябе. Дзеянне ў многіх творах пісьменніцы 1920–30-х гг. адбываецца менавіта ў Гродне, што абумовіла ў значнай ступені аўтарскую стратэгію ўвасаблення мясцовага матэрыялу, праблемна-тэматычнае поле, філасофскую заглыбленасць і пераканальную матывіроўку псіхалогіі дзейных асоб. Акрамя таго, раманы, аповесці, апавяданні, дзённікі і нарысы З. Налкоўскай з’яўляюцца каштоўнай крыніцай ведаў пра жыццё, гісторыю, архітэктуру, тапаграфію Гродна і яго ваколіц у міжваенны перыяд.
Творчасць З. Налкоўскай гродзенскага перыяду стала яскравым адлюстраваннем яе мастацкага таленту, засведчыла шматгранную зацікаўленасць аўтара жыццём тутэйшага насельніцтва, выявіла яе клопат пра вязняў гарадской турмы ў перыяд Другой Рэчы Паспалітай. Пісьменніца аб’ектыўна, рэалістычна, псіхалагічна заглыблена, з улікам гісторыка-культурнай і грамадска-палітычнай нацыянальнай канкрэтыкі стварыла галерэю вобразаў у дыялектычным адзінстве індывідуальнага і сацыяльнага.
Раздзел 5.2 «Беларуская прастора ў рамане Ежы Анджаеўскага “Лад сэрца”» прысвечаны ідэйна-мастацкаму аналізу беларускіх рэалій, матываў і вобразаў у вядомым творы польскага пісьменніка, дзе ажыццёўлена спроба адлюстраваць жыццё асобнага чалавека і аўтахтоннага насельніцтва на беларуска-польскім памежжы ў перыяд Другой Рэчы Паспалітай. Е. Анджаеўскі, закранаючы маральна-этычныя пытанні, сацыяльныя і філасофска-рэлігійныя праблемы, паказаў у творы этнічную і культурную самабытнасць памежных тэрыторый, стварыў панараму жыцця ў Заходняй Беларусі, акрэсліў сацыяльныя і нацыянальныя супярэчнасці ў краіне. Беларуская прастора ў рамане Е. Анджаеўскага “Лад сэрца” стала вызначальным кампанентам у ідэйна-мастацкай тканіне твора, сфарміравала асноўныя характарыстыкі хранатопу і герояў твора, засведчыўшы этнічную і культурную самабытнасць памежжа. 
ЗАКЛЮЧЭННЕ
Асноўныя навуковыя вынікі дысертацыі
Праведзенае ўпершыню комплекснае даследаванне ролі і значэння беларускага дыскурсу ў польскай літаратуры 1918–1939 гг. дазволіла зрабіць наступныя высновы:
1.
У прыгожым пісьменстве Польшчы шматлікія перасячэнні з традыцыямі, фальклорам і культурай Беларусі назіраюцца ў розныя эпохі, што было абумоўлена працяглым суіснаваннем суседніх народаў у межах розных дзяржаўных утварэнняў. Такое ўзаемадзеянне прывяло да ўзнікнення шэрагу бі- і полікультурных праяў і працэсаў, якія паступова склаліся ў цэласны беларускі дыскурс у польскай літаратуры і атрымалі шматмернае праблемна-тэматычнае асэнсаванне і жанрава-стылёвае ўвасабленне. Вылучэнне і комплекснае даследаванне беларускага дыскурсу ў польскай літаратуры 1918–1939 гг. дало магчымасць вызначыць спецыфіку рухомых з’яў на польска-беларускім літаратурным сумежжы, іх абумоўленасць грамадска-гістарычнымі падзеямі і духоўна-культурнымі традыцыямі, іх гетэрагенны характар [1; 2; 25; 37].
2.
Беларуска-польскае літаратурнае памежжа, яго станаўленне, развіццё і спецыфіка ўвасаблення ў розных жанрах – актуальная тэма міждысцыплінарных даследаванняў на сучасным этапе. У цэнтры ўвагі літаратуразнаўцаў знаходзяцца пісьменнікі розных эпох, якія нарадзіліся ў Беларусі і былі звязаны з яе гісторыяй, культурай і традыцыямі, што істотна паўплывала на фарміраванне іх творчай індывідуальнасці, адметнасць аўтарскага пісьма. Беларускі дыскурс у прыгожым пісьменстве Польшчы вызначае тэматычная і жанрава-стылявая разнастайнасць. Беларускасць абумовіла свет мастацкай вобразнасці, які на розных узроўнях характарызуюць наступныя ўстойлівыя рысы: гетэрагеннасць, дыялагічнасць, памежны хранатоп, культ малой радзімы, мастацкі білінгвізм, аўтабіяграфічнасць, рэканструкцыя значных для народаў суседніх славянскіх краін гістарычных падзей, лакальны патрыятызм, вобраз беларуса ў яго нацыянальнай адметнасці, увага да быцця чалавека памежжа і яго ўключанасці ў сістэму міжкультурнай камунікацыі [1; 6; 7; 26; 32; 34; 45].
3.
Беларускі дыскурс шмат стагоддзяў прысутнічае ў польскім прыгожым пісьменстве: пачынаючы з XVI ст. у шматмоўнай літаратуры федэратыўнай Рэчы Паспалітай знайшлі адлюстраванне многія падзеі, што адбываліся на тэрыторыі сучаснай Беларусі, паўсталі мастацкія вобразы вядомых дзяржаўных дзеячаў эпохі Вялікага Княства Літоўскага; польскія пісьменнікі-асветнікі адкрылі тагачаснаму чытачу этнаграфічную самабытнасць гэтага рэгіёна ў агульнаеўрапейскім кантэксце; рамантызм зрабіў беларускі фальклор і міфалогію аб’ектам мастацкай увагі ў польскай літаратуры (творчасць А. Міцкевіча, Ю. Славацкага, Я. Чачота, Э. Адынца, А. Ходзькі і інш.); польскія пісьменнікі-рэалісты ў другой палове ХІХ ст. пачалі актыўна звяртацца ў творах да гісторыі, побыту, традыцый і звычаяў беларусаў, пазнаёмілі іншыя народы з рысамі яго нацыянальнага характару (Ю. Крашэўскі, Э. Ажэшка, У. Сыракомля, Г. Сянкевіч, А. Плуг, В. Каратынскі, Я. Лучына і інш.). Многія польскія аўтары сфарміраваліся пад выразным (часам складаным і амбівалентным) уздзеяннем сацыякультурнай прасторы беларуска-польскага памежжа, увасобілі ў сваёй творчасці яго разнастайныя праявы як месца дзеяння, рэаліі, фон, матывы, вобразы і тым самым адлюстравалі спецыфіку рэгіянальнага развіцця мастацтва слова. Беларуска-польскія літаратурныя сувязі выйшлі на новы ўзровень у першай трэці ХХ ст., калі дыялог культур і традыцый актывізаваўся дзякуючы нацыянальна-адраджэнскаму руху славянскіх народаў. Беларускі дыскурс атрымаў мастацкае ўвасабленне фактычна ва ўсёй родава-жанравай сістэме польскай літаратуры, вызначыўшы праблемна-тэматычны спектр твораў, які на працягу розных эпох абнаўляўся ў адпаведнасці з сацыяльна-гістарычнымі ўмовамі і геапалітычнымі зменамі. Многія творы, напісаныя ў 1918–1939 гг., з’яўляюцца алегорыяй нацыянальнага быцця народаў памежнага рэгіёна, дазваляюць убачыць беларускія вобразы і матывы ў іх адметным мастацка-эстэтычным, этнакультурным і жанрава-стылёвым узаемадзеянні ў польскамоўным тэксце [1; 3; 4; 5; 10; 22; 29; 30; 39; 46].
4.
На дынаміку і спецыфіку функцыянавання беларускага дыскурсу ў польскай літаратуры 1918–1939 гг. паўплывалі наступныя фактары: 1) літаратурная традыцыя эпохі рамантызму (асабліва творчасць А. Міцкевіча); 2) геапалітычныя (утварэнне СССР і БССР, з’яўленне на карце Еўропы ў 1918 г. Другой Рэчы Паспалітай, Рыжская дамова 1921 г., падзел Беларусі, усталяванне савецка-польскай мяжы) і сацыяльныя (дыскрымінацыя нацыянальных меншасцей, палітыка асадніцтва на памежных тэрыторыях) змены; 3) шматэтнічны і полікультурны характар памежнай зоны ў міжваеннае дваццацігоддзе. Творчасць польскіх пісьменнікаў 1918–1939 гг., якія звярталіся да паказу і асэнсавання беларускай праблематыкі, прадэманстравала, з аднаго боку, бесперапыннасць традыцыі яе прысутнасці ў літаратуры Польшчы, а з другога – засведчыла працэс абнаўлення стратэгій і шляхоў мастацкай прэзентацыі вобразаў Беларусі і беларусаў з улікам новай гістарычнай і сацыяльна-палітычнай сітуацыі. У большай ступені, чым раней, польская літаратура ўсведамляла беларускі кампанент, імкнулася адлюстроўваць яго шматмернасць і вызначыць яго ролю ў асабістым і нацыянальным жыцці, адноўленай дзяржаўнасці і полікультурнай гісторыі. Польскія пісьменнікі ў творах 1918–1939 гг. актуалізоўвалі пейзажы страчанай малой радзімы, якія складалі важны элемент не толькі іх індывідуальна-псіхалагічнай памяці, але і сацыякультурнага ландшафту народаў у зоне памежжа [1; 2; 16; 25; 37].
У дысертацыі ўпершыню сістэмна выяўлены і ахарактарызаваны ўстойлівыя рысы і аўтарскія стратэгіі ўвасаблення беларускага дыскурсу ў творах польскіх пісьменнікаў 1918–1939 гг.: беларускія хранатоп і сістэма вобразаў, эмпатыя як аснова мастацкай нарацыі, пейзажныя замалёўкі памежжа, дыялог традыцый і культур, білінгвальная насычанасць тэксту, тапонімы як вобразны эквівалент еднасці аўтараў з малой радзімай, ва ўспамінах аб якой яны чэрпалі матэрыял для творчых здзяйсненняў, актыўны зварот да фальклорна-этнаграфічнай скарбніцы беларусаў, імкненне да аўтэнтычнасці ў паказе жыцця народаў памежжа. У творах польскіх аўтараў 1918–1939 гг. паўстае абагулены вобраз беларускага селяніна, які з’яўляецца і носьбітам іманентнага традыцыйнага ўкладу жыцця, і актыўным удзельнікам сацыяльных пераўтварэнняў [2; 18; 39; 42].
Праведзены аналіз літаратурнага матэрыялу паводле асэнсавання і мастацкай прэзентацыі беларускага дыскурсу дазволіў вылучыць тры групы пісьменнікаў: 1) аўтары, дзіцячыя гады і юнацтва якіх былі звязаны з вёскамі, мястэчкамі і гарадамі сучаснай Беларусі і якія ў будучай творчасці актыўна звярталіся да рэалій малой радзімы (Л. Падгорскі-Аколаў, Я. Булгак, К. Здзяхоўскі, М. Радзевіч, К. Крагельская, Б. Адамовіч, М. Ваньковіч і інш.); 2) літаратары, якія пэўны час жылі на беларускай тэрыторыі і адлюстравалі мясцовы побыт у сваіх творах (З. Налкоўская, Ю. Чаховіч, К. Ілаковіч, Т. Даленга-Мастовіч, С. Пясецкі і інш.); 3) пісьменнікі, у творах якіх беларускасць прысутнічае дзякуючы выкарыстанню фальклорнай і літаратурнай спадчыны беларусаў, гістарычных крыніц, успамінаў сваякоў і знаёмых (С. Балінскі, К. Вяжынскі, Ч. Мілаш, Е. Анджаеўскі і інш.) [2; 19; 26]. У дысертацыйным даследаванні на матэрыяле твораў названых вышэй аўтараў упершыню выяўлены ідэйна-мастацкія стратэгіі ўвасаблення беларускага сацыякода ў яго нацыянальнай самабытнасці і шматмернасці, а таксама абгрунтаваны тры перыяды рэцэпцыі польскай літаратуры 1918–1939 гг. у Беларусі (1920–30-я гг., 1950–1980-я гг., 1991–2021 гг.), акрэслены яе эвалюцыя і спецыфіка з улікам грамадска-палітычных і сацыякультурных фактараў [2; 28; 33; 36; 40; 47; 49; 51; 55; 57].
5.
У польскай паэзіі 1918–1939 гг., прадстаўленай беларускімі творамі С. Балінскага, К. Вяжынскага, К. Ілаковіч, Ю. Чаховіча, К. Крагельскай, Ч. Мілаша, Я. Гушчы і інш., асноўнай мастацкай прасторай, а таксама крыніцай натхнення становіцца малая радзіма аўтараў. Больш актыўна, чым у папярэднія перыяды, з’яўляюцца творы адкрыта аўтабіяграфічнага характару, узмяцняецца лірыка-біяграфічная плынь у паэтычнай творчасці. Успаміны пра сям’ю, захаванне памяці пра “літоўскае/беларускае” мінулае сваіх родаў, міфалагізацыя і ідэалізацыя бацькоўскага дому, глыбокія лірычныя перажыванні, спавядальнасць інтанацый, багацце пейзажных замалёвак, патрыятычны пафас, рамантычная традыцыя, топас мяжы, дыхатамія “тады – зараз”, “там – тут” – вось вызначальныя рысы паэтычных зборнікаў 1918–1939 гг. аўтараў – ураджэнцаў беларуска-польскага памежжа. На прыкладзе раней не даследаваных у такім аб’ёме і жанравай шматстайнасці твораў выяўлена, што ў польскай паэзіі міжваеннага дваццацігоддзя асноўнымі беларускімі тэмамі, матывамі і вобразамі з’яўляюцца: настальгія па малой радзіме і ўслаўленне яе “ціхай прыгажосці” (К. Крагельская), фальклорная стылізацыя і пераасэнсаванне язычніцкіх і хрысціянскіх вобразаў і матываў (К. Ілаковіч), экзістэнцыяльны сум і непакой па прычыне ўсталявання дзяржаўнай мяжы, якая падзяліла народ Беларусі (Л. Падгорскі-Аколаў), выразны патрыятычны пафас, элегічная танальнасць (К. Вяжынскі), жыццё “ва ўспамінах”, узмацненне лірыка-біяграфічнага фактару (С. Балінскі). Матыў памяці і тэма малой радзімы ў паэзіі Л. Падгорскага-Аколава раскрываецца на аснове шырокага дыяпазону псіхалагічных перажыванняў лірычнага героя праз актуалізацыю матываў і вобразаў польскай рамантычнай паэзіі ХІХ ст. Для многіх польскіх і беларускіх паэтаў зямля па абодва бакі мяжы – малая айчына, якую яны, нягледзячы на драматызм сітуацыі, прыналежнасць да розных ідэалагічных сістэм, атаясамлівалі з Беларуссю і апісвалі з нязменнай любоўю і рамантычнай узнёсласцю [2; 8; 12; 13; 14; 21; 23; 52].
Яскравым прыкладам разнастайных відаў і форм прысутнасці і функцыянавання беларускага дыскурсу можа служыць паэзія членаў літаратурнага аб’яднання “Жагары” (“Żagary”) – Ч. Мілаша, Е. Загурскага, Е. Путраманта, А. Рымкевіча, Я. Гушчы і інш., чые творчыя індывідуальнасці фарміраваліся ў прасторы беларуска-польска-літоўскага памежжа і сілавым полі рамантычнай традыцыі, бікультурнасці [2; 19; 31; 35; 48; 56]. Вобразам-сімвалам духоўна-культурнага паяднання двух народаў стаў Адам Міцкевіч, аб чым сведчыць творчасць многіх пісьменнікаў міжваеннага перыяду (Ч. Мілаша, Т. Буйніцкага, К. Вяжынскага, Л. Падгорскага-Аколава і інш.) [2; 8; 17; 34; 35].
6.
У польскай прозе 1918–1939 гг. у працэсе даследавання быў выяўлены корпус твораў, прысвечаных адлюстраванню жыцця на памежжы ў розныя перыяды. Польскія аўтары, з аднаго боку, працягвалі традыцыі папярэдняй генерацыі празаікаў-рэалістаў, а з іншага, засведчылі новыя аспекты, абумоўленыя гісторыка-палітычнымі і сацыякультурнымі рэаліямі першай трэці ХХ ст. Беларускі аўтабіяграфічны дыскурс і рэгіянальны матэрыял асабліва вызначаюць творчасць пісьменнікаў Польшчы 1918–1939 гг. – ураджэнцаў Цэнтральнай Беларусі (К. Здзяхоўскага, М. Ваньковіча і інш.), якія па-майстэрску апісвалі і шматстайна рэпрэзентавалі быццё беларуска-польскага сумежжа першай паловы ХХ ст., анталагічныя каардынаты малой радзімы і гісторыю свайго роду. Матыў мяжы, драма раз’яднанасці народа Беларусі, тэма жыцця на памежжы атрымалі шматаспектнае ўвасабленне як у польскай (С. Пясецкі, М. Ваньковіч, Р. Капусцінскі і інш.), так і ў беларускай (Я. Купала, П. Броўка, К. Крапіва, З. Бядуля, К. Чорны і інш.) літаратурах ХХ ст. Катэгорыя мяжы С. Пясецкім асэнсоўваецца пераважна ў парадыгме “жыццё-смерць”, што ўвасабляе трагедыю падзеленасці народа, а таксама з філасофска-экзістэнцыяльнай перспектывы [2; 20; 24; 28; 38; 42; 53]. Літаратурную спадчыну аўтараў з беларускай біяграфіяй (К. Здзяхоўскага, М. Ваньковіча і інш.) вызначаюць сінтэз рэгіянальнага каларыту і гістарычна канкрэтнага, арыентацыя на творчы прынцып трансфармацыі мадэлі нацыянальнага быцця ад фіксацыі дэталі, аўтарскага бачання вобразаў Беларусі і беларусаў да ўзроўню рэалістычнай тыпізацыі і мастацкай канцэптуалізацыі [2; 27; 44]. 
Выразны аўтабіяграфічны дыскурс у творах такіх аўтараў, як К. Здзяхоўскі, М. Ваньковіч, С. Пясецкі, З. Налкоўская і інш., стаў канстытутыўнай рысай польскай прозы 1918–1939 гг. Творчасць гэтых пісьменнікаў аб’ядноўвае як агульнасць тэматыкі, спосабы мастацкай прэзентацыі, канцэпцыя героя, так і шляхі вырашэння канфліктаў, на якіх часта грунтуецца сюжэт аўтабіяграфічных твораў, і як вынік – псіхалагізацыя расповеду, глыбокая рэфлексіўнасць уласных перажыванняў і ўспамінаў, канкрэтна-гістарычная дэталізацыя, не характэрная для папярэдняй літаратурнай традыцыі, спавядальнасць, выкарыстанне жанравых форм дзённіка, рэпартажа, эсэ, нарыса. У большай ступені, чым раней, у гэты перыяд польская проза ўсведамляла значнасць беларускага дыскурсу, разнастайнасць і прысутнасць якога выяўлялася праз прызму падзей асабістага жыцця, факта адноўленай дзяржаўнасці, поліканфесійнасці і шматкультурнасці гісторыі. Значным творчым дасягненнем польскіх аўтараў – ураджэнцаў Цэнтральнай Беларусі – у 1918–1939 гг. з’яўляецца стварэнне групавога сацыяльнага партрэта беларусаў, спецыфіка якога была абумоўлена новымі гістарычнымі рэаліямі і грамадска-палітычнымі ўмовамі, прыроднымі каардынатамі быцця, аўтарскай пазіцыяй. Карціна быцця народаў і асобнага чалавека на памежжы ва ўсёй яе сацыяльна-бытавой канкрэтнасці знойдзе арганічны працяг у творчасці аўтараў другой паловы ХХ ст. – Т. Канвіцкага, З. Жакевіча, Р. Капусцінскага, А. Юрэвіча і інш. [2; 9; 20; 28; 38; 45].
7.
Польская проза 1918–1939 гг., прадстаўленая “палескімі” творамі М. Радзевіч, В. Васілеўскай, М. Кунцэвіч і інш., уяўляе мастацкую сістэму з падобнымі прынцыпамі адлюстравання мінулага і сучаснасці беларускага Палесся: выбарам у якасці асноўнага літаратурнага матэрыялу сацыяльна-бытавой канкрэтыкі жыцця палешукоў, этнаграфічных апісанняў іх побыту (інтэр’ер, экстэр’ер, спецыфіка штодзённай працы, святы і інш.), фіксацыяй звычаяў і традыцый, легенд і паданняў, асаблівасцей мовы, прысутнасцю пейзажных замалёвак палескага рэгіёна; аналітычным, вызначаным новымі сацыяльна-культурнымі рэаліямі падыходам да асэнсавання гістарычных падзей, якія аказалі значны ўплыў на жыццё Палесся і палешукоў (паўстанне 1863–64 гг., савецка-польская вайна, Рыжскае пагадненне 1921 г., новыя дзяржаўныя межы, уваход рэгіёна ў склад Рэчы Паспалітай, палітыка асадніцтва і інш.). У творах М. Радзевіч і В. Васілеўскай зафіксаваны ўнікальны культурна-гістарычны вопыт жыхароў заходне-паўднёвага беларускага Палесся, абумоўлены войнамі і лакальнымі канфліктамі, сацыяльна-палітычнымі фактарамі, мясцовымі традыцыямі і звычаямі, складанымі прыроднымі ўмовамі, жыццём чалавека ў гармоніі з прыродай, якая яго абараняе і спрыяе развіццю гарманічнай асобы. Важным элементам нарацыі ў творах М. Радзевіч з’яўляюцца ўстаўныя навелы, а таксама наяўнасць аўтарскіх легенд і міфаў, звязаных з рэгіянальнымі падзеямі і постацямі. Мова твораў польскіх пісьменнікаў “палескай групы” – адна з нацыянальна-псіхалагічных характарыстык герояў: аўтары імкнуцца данесці да чытача лад мыслення палешукоў праз няўласна-простае маўленне, унутраны маналог, дыялогі, прыказкі і прымаўкі. Выкарыстанне беларускіх і ўкраінскіх слоў ці словаформ у польскамоўных тэкстах з’яўляецца сродкам індывідуалізацыі і этнічнай ідэнтыфікацыі персанажаў, служыць перадачы мясцовага каларыту [2; 11; 15; 24; 43].
8.
Гродна і Гродзеншчына як міжкультурны топас атрымаў шматаспектнае ўвасабленне ў польскай літаратуры  як у ХІХ ст. (Ю. І. Крашэўскі, Э. Ажэшка, З. Глогер), так і ў першай палове ХХ ст. (З. Налкоўская, Я. Булгак, Е. Анджаеўскі і інш.). Празаічныя творы пісьменнікаў, напісаныя ў 1918–1939 гг. і прысвечаныя дадзенаму рэгіёну, уяўляюць адметную сістэму з падобнымі ідэйна-мастацкімі прыярытэтамі: адлюстраванне праблематыкі памежжа на новым жыццёвым матэрыяле шляхам яе мадэрнізацыі і лакалізацыі; канцэпцыя героя і свету, абумоўленая грамадска-палітычнай рэальнасцю, “тутэйшым”, гродзенскім хранатопам; значная роля аўтарскіх каментарыяў; герой-беларус. Дзеянне ў творах З. Налкоўскай 1920–30-х гг. (“Нядобрае каханне”, “Сцены свету”, “Дзень яго вяртання”, “Граніца” і інш.) адбываецца менавіта ў Гродне, што ў значнай ступені вызначыла аўтарскую стратэгію адлюстравання мясцовага матэрыялу, праблемна-тэматычнае поле, філасофскую заглыбленасць, матывіроўку псіхалогіі і ўчынкаў дзейных асоб. Акрамя таго, раманы, аповесці, апавяданні, дзённікі і нарысы З. Налкоўскай з’яўляюцца каштоўнай крыніцай ведаў пра жыццё, гісторыю, архітэктуру, тапаграфію Гродна і яго ваколіц у міжваенны перыяд. 
Е. Анджаеўскі толькі раз пабываў ў прынёманскім краі, вынікам чаго стаў адзін з лепшых яго раманаў з ідэйна важнаю назвай “Лад сэрца”, у якім польскі пісьменнік адлюстраваў драматычны характар быцця насельніцтва на даўніх памежных рубяжах, а беларускія матывы і вобразы сталі вызначальнымі маркерамі ідэйна-мастацкага свету твора [1; 2; 9; 41; 50; 54].
Рэкамендацыі па практычным выкарыстанні вынікаў

Асноўныя палажэнні і вынікі дысертацыйнага даследавання могуць быць выкарыстаны пры далейшым вывучэнні гісторыі польскай літаратуры і беларуска-польскага творчага ўзаемадзеяння ў ХХ ст., яны знайшлі адлюстраванне ў тыпавой вучэбнай праграме па гісторыі польскай літаратуры
. Гісторыка-культурны і літаратуразнаўчы матэрыял дысертацыі, пераклады, апублікаваныя ў ходзе работы над кваліфікацыйнай працай, уключаны ў склад выданняў, прызначаных для выкарыстання ў адукацыйным працэсе, і могуць быць выкарыстаны пры падрыхтоўцы лекцый, практычных заняткаў, спецкурсаў, прысвечаных гісторыі польскай літаратуры 1920–30-х гг.

РЭЗЮМЭ

Хмяльніцкі Мікалай Мікалаевіч

Беларускі дыскурс у польскай літаратуры (1918–1939 гг.)
Ключавыя словы: беларуска-польскае літаратурнае памежжа, дыскурс, імагалогія, літаратурны працэс, польская літаратура, рэцэпцыя, матыў, літаратурная традыцыя, рэгіянальнае, аўтабіяграфічнае, топас.
Мэта даследавання – выяўленне спецыфікі, відаў і форм мастацкага ўвасаблення беларускага дыскурсу ў польскай літаратуры 1918–1939 гг.
Комплексны падыход да вывучэння заяўленай праблемы абумовіў метадалогію даследавання, асновай якой з’яўляюцца культурна-гістарычны, рэцэптыўны, біяграфічны, сацыялагічны і параўнальна-тыпалагічны метады з дыскурсным, кантэкстуальным і цэласным аналізам мастацкага тэксту.

Атрыманыя вынікі і іх навізна. Вызначаны канцэптуальна-тэарэтычныя параметры тэрміна “беларускі дыскурс”, устойлівыя рысы беларуска-польскага літаратурнага сумежжа з улікам нацыянальна-гістарычнай самабытнасці і грамадска-культурнага развіцця Беларусі і Польшчы; акрэслена эвалюцыя і асаблівасці функцыянавання беларускага дыскурсу ў польскім прыгожым пісьменстве ад эпохі Адраджэння да ХХ ст. Упершыню на матэрыяле найбольш рэпрэзентатыўных твораў вызначаны месца і роля беларускага кампанента ў літаратуры Польшчы 1918–1939 гг., у сістэме міжкультурнай камунікацыі і навуковым дыскурсе, а таксама ахарактарызаваны асноўныя беларускія рэаліі, матывы і вобразы ў творчасці польскіх паэтаў 1918–1939 гг. Выяўлена значэнне рэгіянальнага матэрыялу і аўтабіяграфічнага дыскурсу ў спадчыне польскіх пісьменнікаў 1918–1939 гг. з выразна актуалізаванай беларускай праблематыкай (Цэнтральная Беларусь); вызначаны спосабы мастацкай канцэптуалізацыі вобраза беларускага Палесся ў літаратуры Польшчы міжваеннага дваццацігоддзя і іх абумоўленасць канкрэтна-гістарычнымі падзеямі і грамадска-палітычнай сітуацыяй у рэгіёне; выяўлены аўтарскія стратэгіі ўвасаблення Гродна і Гродзеншчыны як міжкультурнага топасу ў польскай прозе 1918–1939 гг.
Рэкамендацыі па выкарыстанні і галіна прымянення. Асноўныя палажэнні і вынікі дысертацыі могуць быць выкарыстаны пры далейшым вывучэнні польскай літаратуры ва ўсходнеславянскім кантэксце. Гісторыка-культурны і літаратуразнаўчы матэрыял дысертацыі будзе запатрабаваны пры падрыхтоўцы лекцый, спецкурсаў, прысвечаных літаратуры Польшчы 1918–1939 гг. (шырэй – ХХ ст.).
РЕЗЮМЕ
Хмельницкий Николай Николаевич
Белорусский дискурс в польской литературе (1918–1939 гг.)

Ключевые слова: белорусско-польское литературное пограничье, дискурс, имагология, литературный процесс, польская литература, рецепция, мотив, литературная традиция, региональное, автобиографическое, топос.
Цель исследования – выявление специфики, видов и форм художественного воплощения белорусского дискурса в польской литературе 1918–1939 гг.
Комплексный подход к изучению заявленной проблемы обусловил методологию исследования, основой которой являются культурно-исторический, рецептивный, биографический, социологический и сравнительно-типологический методы с дискурсным, контекстуальным и целостным анализом художественного текста.
Полученные результаты и их новизна. Определены концептуально-теоретические параметры понятия “белорусский дискурс”, устойчивые черты белорусско-польского литературного пограничья с учётом наионально-исторического своеобразия и общественно-культурного развития Беларуси и Польши; исследованы эволюция и особенности функционирования белорусского дискурса в польской литературе от эпохи Возрождения до ХХ в. Впервые на материале наиболее репрезентативных произведений определены место и роль белорусского компонента в литературе Польши 1918–1939 гг., в системе межкультурной коммуникации и научном дискурсе, а также охарактеризованы основные белорусские реалии, мотивы и образы в творчестве польских поэтов 1918–1939 гг. Выявлено значение регионального материала и автобиографического дискурса в произведениях польских писателей 1918–1939 гг. с актуализированной белорусской проблематикой (Центральная Беларусь); определены способы художественной концептуализации образа белорусского Полесья в литературе межвоенного двадцатилетия и их обусловленность конкретно-историческими событиями и общественно-политической ситуацией; выявлены авторские стратегии воплощения Гродно и Гродненщины как межкультурного топоса в польской прозе 1918–1939 гг.
Рекомендации по использованию и область применения. Основные положения и результаты диссертации могут быть использованы при дальнейшем изучении польской литературы в восточноевропейском контексте. Историко-культурный и литературоведческий материал диссертации будет востребован при подготовке лекций, спецкурсов, посвящённых литературе Польши 1918–1939 гг. (шире – ХХ в.).
SUMMARY
Mikalai M. Khmialnitski
Belarusian discourse in Polish literature (1918–1939)

Key words: Belarusian-Polish literary borderland, discourse, imagology, literary process, Polish literature, reception, motif, literary tradition, the regional, the autobiographical, topos.

The purpose of the study is to identify the specifics, types and forms of the artistic embodiment of the Belarusian discourse in Polish literature in 1918–1939.

The research methodology is determined by an integrated approach to the study of the manifested problem based on cultural-historical, receptive, biographical, sociological and comparative-typological methods along with discourse, context and holistic analysis of a literary text.

Outcomes and novelty. The conceptual and theoretical parameters of the concept of “Belarusian discourse” are determined together with the constant features of the Belarusian-Polish literary borderland with consideration of the national and historical originality as well as socio-cultural development of Belarus and Poland. The evolution and features of the functioning of the Belarusian discourse in Polish literature from the Renaissance to the 20th century are examined. For the first time, the place and role of the Belarusian component in Polish literature of 1918–1939 as well as in the system of intercultural communication and scientific discourse are determined based on the material of the most representative literary works. Moreover, the main Belarusian realities, motives and images in the works of Polish poets of 1918–1939 are characterised. The significance of regional materials and autobiographical discourse in the works of Polish writers of 1918–1939 with up-to-date Belarusian problematics (Central Belarus) is revealed. The methods of artistic conceptualisation of the image of the Belarusian Polesie in the literature of a twenty-year interwar period and their dependence on concrete historical events and the socio-political situation in the region are determined. The author's strategies for the embodiment of Hrodna and the Hrodna region as an intercultural topos in Polish prose of 1918–1939 are revealed.

Recommendations for usage and applicable scope. The main provisions and outcomes of the dissertation can be used in the further study of Polish literature in the Eastern European context. The historical, cultural and literary materials of the dissertation will be in demand for the preparation of lectures, special courses on Polish literature of  1918–1939 and wider (20th century).

� Гісторыя літаратуры краіны вывучаемай мовы (гісторыя польскай літаратуры): Тыпавая вучэбная праграма для устаноў вышэйшай адукацыі па спецыяльнасці 1-21 05 04 Славянская філалогія / Адказны за выпуск: М. М. Хмяльніцкі. – Мінск, 2015. – С. 53.





